
Útdráttur 

Í samfélagslegri umræðu heyrist oft nefnt að minnka þurfi kynbundinn launamun og jafna 
möguleika kynjanna úti á vinnumarkaðinum. Nokkuð hefur verið horft til þess að konur vanti 
í stjórnunarstöður og ýmis æðri störf og hefur meðal annars verið gripið til aðgerða eins og 
kynjakvóta í stórfyrirtækjum. Töluvert minna hefur farið fyrir umræðu um jafnrétti inni á 
heimilum. Rannsóknir sýna að þó munurinn á þátttöku kynjanna í heimilisstörfunum hafi 
minnkað á síðustu árum, þá er það enn svo að konur bera meiri ábyrgð á heimilisstörfum en 
karlar. Auk þess litast verkaskiptingin á heimilinu gjarnan af hefðbundnum viðhorfum til 
verkaskiptingar kynjanna. Það má velta því fyrir sér hvernig á því standi að jafnvel þó við 
búum í landi þar sem hvað mest jafnrétti ríkir í heiminum þá sé það enn svo að ábyrgð á 
heimilisstörfum er ekki jafnt skipt. Orðræða samfélagsins virðist gera ráð fyrir að jafnrétti ríki 
á heimilinu á sama tíma og íhaldssöm viðhorf um eðlislægan mun á konum og körlum lifa hér 
góðu lífi. Í þessari rannsókn er verkaskipting á heimilum hjá ungu fjölskyldufólki skoðuð. 
Kannaðar eru þær skýringar sem fólk gefur á verkaskiptingunni á heimilinu og hvernig það 
hefur komist að samkomulagi um þá verkaskiptingu. Notast er við eigindlega rannsóknar-
aðferð þar sem viðtöl voru tekin við 4 einstaklinga (2 pör) og reynt að komast að því hvað það 
er sem stýrir verkaskiptingunni á heimilinu. Niðurstöður rannsóknarinnar gefa vísbendingar 
um að þó fólk sé jafnréttissinnað þá eru hefðbundnar hugmyndir um að kynin séu ólík og 
leggi því áherslu á ólíka hluti töluvert áberandi. Eins virðist fólk ekki semja sín á milli um 
hvernig verkaskiptingunni inni á heimilinu skuli háttað, heldur virðist verkaskiptingin hafa 
orðið til án þess að fólk geti beinlínis gefið skýringar á tilurð hennar.  

 

Abstract 

In modern societal discourse voices call for the reduction of gender-based wage 
discrimination and the requirement of equal opportunities for women in the labour market. 
Some focus has been placed on the fact that women are lacking in management and various 
higher job positions which has led to restructuring measures such as gender quotas in large 
companies. Considerably less noticeable has been the debate about gender equality in the 
home. Studies show that although the difference in gender representation in domestic chores 
has decreased in recent years, it is still so that women bear a greater responsibility for 
housework than men. In addition, the division of labour in the home is often swayed by 
traditional attitudes towards the division of labour between the genders. There is ample reason 
to wonder why the responsibility for housework is not equally distributed even though we live 
in one of the most egalitarian countries in the world. Societal discourse seems to assume 
equality in the home at the same time as conservative attitudes of inherent differences in men 
and women thrive. This study examines the division of household labour among young 
families. The explanations given for the division of labour in the home are examined and how 
an agreement on the division of labour is reached. A qualitative research method was used 
where interviews were conducted with 4 people (2 couples) in the effort to find out what it is 
that controls the division of labour at home. Findings indicate that although people are 
egalitarian-minded, the traditional ideas on gender differences, which lead to a different focus 
being placed on different things, are still prominent. Furthermore it seems that the division of 
labour in the household was not negotiated, but rather came to be without a clear explanation 
of its origin. 

„Few tasks are more like the torture of Sisyphus than housework, with 

its endless repetition: the clean becomes soiled, the soiled is made 

clean, over and over, day after day“.  

(Simone de Beauvoir, The second sex) 

1 Inngangur 
 

1.1 Aðdragandi rannsóknar 

Fátt þykir hversdagslegra en einmitt heimilisstörfin. Þau eru eitthvað sem við þurfum flest 

hver að sinna á hverjum degi. Ef við erum ekki ein í heimili þarf að ríkja sátt meðal 

heimilisfólks um hvernig það á að skipta með sér verkum. Heimilisstörfin voru lengst af 

eingöngu á höndum kvenna en með aukinni þátttöku þeirra úti á vinnumarkaðinum juku 

karlmenn þátttöku sína í heimilisstörfunum og barnauppeldi. Nýlegar rannsóknir gefa þó til 

kynna að konur verji lengri tíma í að sinna heimilisstörfunum og fjölskyldu en karlmenn gera 

(Kolbeinn Stefánsson og Þóra Kristín Þórsdóttir, 2010). Konur hafa einnig almennt lægri 

tekjur en karlar úti á vinnumarkaðinum og eru líklegri til að vinna hlutastörf 

(Velferðarráðuneytið, 2014 og Hagstofa Íslands, 2013). Mismunandi möguleikar kynjanna úti 

á vinnumarkaðinum geta haft áhrif á jafnrétti og verkaskiptingu inni á heimilum og leitt til 

þess að konur taki á sig meiri ábyrgð á fjölskyldu og heimili (Kolbeinn H. Stefánsson, 2008a). 

Þannig myndast víxlverkun eða vítahringur sem gerir það að verkum að erfitt er að vita hvar á 

að byrja að leita orsaka fyrir mismunandi stöðu kynjanna inni á heimilum og úti á 

vinnumarkaðinum. Verkaskipting á heimilinu er hagsmunamál bæði kvenna og karla því að 

rannsóknir hafa sýnt að verkaskiptingin hefur áhrif á ánægju fólks með fjölskyldulíf sitt 

(Stevens, Kiger og Riley, 2001). 

Kveikjan að þessari rannsókn varð þegar rannsakandi las rannsókn Kolbeins Stefánssonar 

„Kynhlutverk: viðhorf til kynbundinnar verkaskiptingar“ (2008). Við þann lestur vöknuðu 

margar spurningar varðandi hugmyndir okkar Íslendinga um jafnrétti kynjanna. Rannsakanda 

fannst merkileg þessi þversögn sem kemur fram í rannsókn Kolbeins að á meðan Íslendingar 

teljast jafnréttissinnaðir miðað við margar aðrar þjóðir, þá virðast hugmyndir um að kynin séu 

í eðli sínu ólík og hafi því mismunandi áherslur, lifa góðu lífi. Hugmyndin um að kynin séu 

ólík og velji því að forgangsraða hlutum á mismunandi hátt er í raun vel til þess fallin að 

standa í vegi fyrir jafnrétti kynjanna. Það er hægt að velta fyrir sér að hve miklu leyti ójöfn 

verkaskipting inni á heimilum orsakast af þessum hugmyndum og að hve miklu leyti hún 

orsakast af utanaðkomandi aðstæðum eins og mismunandi launum og aðstæðum á 

vinnumarkaðinum. Með öðrum orðum þá liggur spurningin í því hvort við þurfum að ryðja úr 

vegi hindrunum eins og kynbundnum launamun til að koma á jafnrétti eða hvort það þurfi 

hreinlega frekari viðhorfsbreytingu til. Flestir gera ráð fyrir því að við séum hægt og bítandi 

að færast nær jafnrétti kynjanna, að hver ný kynslóð sem kemur fram á sjónarsviðið sé örlítið 

jafnréttissinnaðri en sú sem á undan kom. Nýlegar rannsóknir hér á landi hafa hins vegar gefið 

vísbendingar um að því sé ekki endilega þannig háttað heldur sé ungt fólk í dag í raun minna 

jafnréttissinnað en sú kynslóð sem á undan kom (Andrea Hjálmsdóttir, 2007; Auður Magndís 

Leiknisdóttir, 2005; Þóroddur Bjarnason og Andrea Hjálmsdóttir, 2008). Reynist þetta rétt 

gefur það til kynna að ákveðið bakslag sé komið í jafnréttisbaráttuna á Íslandi. Í ljósi alls 

þessa er því áhugavert að skoða hvernig ungt fólk sem stofnað hefur heimili skiptir með sér 

heimilisstörfunum, hvernig verkaskiptingin er tilkomin og ekki síður hvernig  það sjálft skýrir 

þá verkaskiptingu sem er fyrir hendi. Hvernig lítur verkaskiptingin út? Er verkaskiptingin á 

heimilinu lituð að hefðbundinni verkaskiptingu kynjanna? Telur fólk verkaskiptinguna 

réttláta? Sömdu pörin um verkaskiptinguna sín á milli? Ríkir sátt um verkaskiptinguna?  

Með þessari rannsókn er ætlunin að fá innsýn í verkaskiptingu inni á heimilum ungs fólks 

og hvernig fólk útskýrir þá verkaskiptingu sem er fyrir hendi. Rýnt er í hvernig ábyrgð á 

heimilisstörfum hefur smám saman breyst í kjölfar kvennabaráttu og breyttrar stöðu kvenna í 

samfélaginu, auk þess sem mismunandi staða kynjanna úti á vinnumarkaðinum er skoðuð.  

 

1.2 Ábyrgð á heimilisstörfum í sögulegu samhengi  

Jafnréttisbarátta kvenna og verkaskipting inni á heimilum eru samofnir þættir því 

jafnréttisbaráttan snýst um jafna möguleika kynjanna bæði í hinu opinbera lífi sem og innan 

heimilisins. Þannig er óhjákvæmilegt að líta til jafnréttisbaráttu kvenna þegar horft er til 

verkaskiptingar á heimilunum. Lengi vel var það engum vafa undirorpið hver bar ábyrgð á 

þeim störfum sem þurfti að sinna á heimilinu. Að sinna heimilisverkum og barnauppeldi var 

hlutverk kvenna, en eftir því sem kvennabaráttan sótti í sig veðrið og konur fóru í auknum 

mæli út á vinnumarkaðinn breyttist þetta smám saman. Ábyrgð á heimilisstörfum hefur í 

gegnum tíðina haldist í hendur við stöðu kvenna í samfélaginu sem og þátttöku þeirra úti á 

vinnumarkaðinum. Það er því nauðsynlegt að minnast í örstuttu máli á sögu kvennabaráttu á 

Íslandi í þessu samhengi.  

Segja má að fyrstu skrefin að jafnari rétti kvenna og karla á Íslandi hafi verið tekin á 19. 

öld þegar ýmis lagaleg réttindi kvenna voru færð nær því sem tíðkaðist meðal karla. Á þetta til 

dæmis við um erfðarétt, sjálfræði og kosningarétt. Undir lok 19. aldar fengu konur smám 

saman að mennta sig og sinna embættum. Ekkert af þessu fékkst þó án baráttu þó andstaða 

bændasamfélagsins við réttindi kvenna hafi í raun ekki verið svo mikil miðað við það sem 

síðar varð. Með aukinni þéttbýlisvæðingu og breyttum samfélagsháttum á fyrstu áratugum 20. 

aldarinnar varð hins vegar breyting þar á og andstaða við réttindabaráttu kvenna varð meiri. 

Andstaða samfélagsins gegn auknum réttindum kvenna jókst í takt við þær samfélagslegu 

breytingar sem urðu þegar Ísland þróaðist úr bændasamfélagi yfir í borgaralegt samfélag 

(Gunnar Karlsson, 2004). Í borgarasamfélaginu áttu kynin að vera aðskilin, heimilið var 

vettvangur konunnar á meðan opinberi vettvangurinn var karlanna.  

Í borgarasamfélaginu ruddi fyrirvinnukerfið sér smám saman til rúms og samkvæmt 

hefðbundinni verkaskiptingu var eiginmaðurinn fyrirvinna heimilisins, sá sem aflaði 

fjölskyldunni tekna á meðan eiginkonan sá um fjölskyldu og heimili. Hið opinbera svið 

tilheyrði þannig körlunum á meðan einkasviðið, heimilið, tilheyrði konunum. Vert er þó að 

taka fram að fyrirvinnukerfið sem slíkt var aldrei alveg allsráðandi hér á landi þar sem 

atvinnuþátttaka kvenna á Íslandi hefur alltaf verið töluverð (Guðmundur Jónsson, 2004). Þessi 

skýra skipting var réttlætt með tilvísan í mismunandi eðli karla og kvenna. Konur voru taldar 

betur hæfar til að sinna heimilisstörfum og barnauppeldi og síður hæfar til þátttöku á 

opinberum vettvangi (Sigríður Mattíasdóttir, 2004). Þessi vísan í ólíkt eðli kynjanna hefur 

verið kölluð eðlishyggja og gengur hún út frá því að kynin séu í eðli sínu ólík og sá munur 

hafi ekkert með samfélagslega mótun að gera. Mikil áhersla var til að mynda lögð á 

móðureðli og tilfinninganæmni kvenna en skynsemi og rökhyggju karla (Sigríður 

Mattíasdóttir, 2004). 

Á fyrstu áratugum síðustu aldar var tekist á um þátttöku kvenna á opinberum vettvangi. 

Skoðanir voru skiptar og tóku sumir jafnvel svo djúpt í árinni að halda því fram að þátttaka 

kvenna í opinberu lífi myndi hafa í för með sér upplausn heimilanna og væri þar með hrein og 

bein ógn við þjóðina. Talað var um að hið sanna eðli kvenna myndi hljóta skaða af auk þess 

sem konur hefðu sennilega ekki þá andlegu eiginleika sem til þyrfti (Sigríður Mattíasdóttir, 

2004). Andstaða við baráttu kvenna fyrir auknum réttindum og breyttu hlutverki í samfélaginu 

kom ekki einungis úr röðum karla því innan kvennahreyfingarinnar var einnig tekist á um 

hvert hlutverk kvenna í samfélaginu ætti að vera.  

Eftir því sem kvennaréttindabaráttunni á Íslandi miðaði áfram fóru konur í auknum mæli 

út á vinnumarkaðinn. En þrátt fyrir að þeim tækist smám saman að brjótast út á vettvang hins 

opinbera lífs eimdi lengi eftir af þeirri hugsun að skörp skil ætti að gera á milli einkalífs og 

opinbers lífs. Þetta lýsti sér meðal annars í þeirri skoðun að málefni fjölskyldunnar væri 

einkamál hverrar fjölskyldu fyrir sig. Þannig var það til dæmis einkamál fjölskyldunnar að 

leysa úr því verkefni að samhæfa heimilisstörf og launavinnu og þar sem konur höfðu lengst 

af borið meiri ábyrgð á uppeldi, umönnun og heimilisstörfum þá féll þetta verkefni áfram 

mestmegnis í þeirra skaut (Sigríður Þorgeirsdóttir og Kristín Björnsdóttir, 2004).   

Þróun velferðarkerfisins á Íslandi var mikilvægur þáttur í því að auka möguleika kvenna á 

að sækja sér vinnu utan heimilis. Vísir að velferðarkerfinu hér á landi byrjaði að myndast á 

svipuðum tíma og fyrirvinnukerfið var í algleymingi. Fyrstu skrefin sem tekin voru í átt að 

velferðarkerfinu lituðust því óhjákvæmilega af þeirri staðreynd (Guðný Eydal, 2012). Gert var 

ráð fyrir að konan ynni ólaunuð störf inni á heimilinu og karlinn væri úti á vinnumarkaðinum 

og því væru réttindi kynjanna ólík. Höfuðáhersla var lögð á að tryggja réttindi þeirra sem voru 

út á vinnumarkaði, það var til dæmis gert með setningu laga um sjúkra- og slysabætur, auk 

atvinnuleysisbóta (Guðmundur Jónsson, 2004). Það voru því karlar sem helst nutu þessara 

réttinda þar sem þeir réðu lögum og lofum á vinnumarkaðinum. Eftir því sem velferðarkerfið 

þróaðist var farið að horfa meira til þess að jafna lagaleg réttindi kynjanna og möguleika 

kvenna til þátttöku í atvinnulífinu. Á sjöunda áratugnum jókst því atvinnuþátttaka kvenna 

mikið (Guðmundur Jónsson, 2004). Aðgangur að daggæslu fyrir börn, réttur til 

fæðingarorlofs, auk uppbyggingar á félags- og heilbrigðisþjónustu var mikilvæg í þessu tilliti. 

Réttur kvenna til fæðingarorlofs var sérstaklega mikilvægur áfangi þegar litið er til möguleika 

þeirra til að stunda vinnu utan heimilis. Árið 1980 fengu allar konur rétt til fæðingarorlofs, en 

áður höfðu þau réttindi einungis náð til kvenna sem ekki höfðu eiginmann sér til framfærslu 

(Guðmundur Jónsson 2004). Ekki má heldur gleyma því að nýjar getnaðarvarnir komu fram á 

þessum tíma og gerðu þær konum kleift að stjórna betur barneignum. 

Almenn atvinnuþátttaka kvenna og aukin réttindi þeirra fólu í sér miklar 

samfélagsbreytingar. Karlar voru þar með ekki lengur skilgreindir sem fyrirvinna heimilisins. 

Þetta kallaði á uppstokkun á hefðbundnum kynjahlutverkum og verkaskiptingu innan 

heimilisins. En með aukinni atvinnuþátttöku jókst álagið á konur, því nú þurftu þær að sinna 

bæði heimili og vinnu. Þannig að það má segja að þó lagalegum hindrunum í átt að jafnrétti 

hafi smám saman verið rutt úr vegi reyndist það erfiðara verkefni að breyta rótgrónum 

hugmyndum hvað varðar eðli og hlutverk kynjanna (Þorgerður Einarsdóttir og Gyða Margrét 

Pétursdóttir, 2004).  

 

1.3 Eðlishyggja og mótunarhyggja 

Innan félagsfræðinnar var lengi vel tekist á um að hve miklu leyti mismunandi hegðun 

kynjanna orsakaðist af meðfæddu eðli og að hve miklu leyti hún orsakaðist af félagslegri 

mótun. Eðlishyggja felur í sér hugmyndina um það að karlar og konur séu ólík í eðli sínu. 

Þessa hugmynd má rekja allt aftur til kenninga forngríska heimspekingsins Platons  (Sigríður 

Þorgeirsdóttir, 2002), en hugmyndir hans byggja á ákveðinni tvíhyggju þar sem talað er 

annars vegar um kvenlæga eiginleika og hins vegar karllæga eiginleika. Samkvæmt þessu er 

gengið út frá því að meðfæddur munur sé á kynjunum og hafi sá munur ekkert með félagslega 

og menningarlega mótun að gera. Þannig á kvenlegt eðli að vera sameiginlegt öllum konum 

og karllægt eðli að vera sameiginlegt öllum körlum. Með eðli er vísað í eitthvað sem er fast 

og óumbreytanlegt á meðan mótun vísar í eitthvað sem hægt er að breyta.  

Mótunarhyggjan gengur hins vegar út frá því að mismunandi hegðun kynjanna sé ekki 

neitt sem er meðfætt heldur mótist hún í félagslegum samskiptum okkar allt frá fæðingu. Fræg 

setning femínistans Simone de Beauvoir um að maður fæðist ekki kona, heldur verði kona (e. 

„one is not born, but rather becomes, a woman“), lýsir þessari sýn vel en út úr þessum orðum 

má lesa að það sé félagsmótunin sem  aðgreinir kynin fremur en líffræðilegur munur 

(Beauvoir, 1989, bls. 267). Þannig sé ólík hegðun kynjanna í raun sköpuð af samfélaginu, við 

fæðumst öll eins en samfélagið mótar okkur og gerir okkur að konum eða körlum. Þannig eru 

gerðar mismunandi kröfur til hegðunar og útlits drengja og stúlkna. Gott dæmi um þetta er 

hvernig klæðnaði stúlkna og drengja er skipt upp í stelpu- og strákaföt, það sama gildir um 

leikföng, þeim er oft skipt upp í leikföng sem þykja annars vegar henta drengjum og svo hins 

vegar stúlkum. Mótunarhyggjan hafnar þannig einhverju fyrirfram ákveðnu föstu og 

meðfæddu kveneðli og karleðli. Því til staðfestingar hefur meðal annars verið bent á að það 

sem telst viðeigandi hegðun hvors kyns fyrir sig getur verið ólíkt eftir menningarsamfélögum 

(Mead, 1963).  

Þessi skipting hefur haft mikil áhrif á sýn okkar á hlutverk kynjanna og hefur hún gjarnan 

verið notuð til að útskýra og réttlæta ójafna stöðu karla og kvenna í samfélaginu (Sigríður 

Þorgeirsdóttir, 2002). Karlmannlegar dyggðir, sem tengdar eru við karlmennskuna, eru 

eiginleikar sem taldir eru eftirsóknarverðir og er þá verið að tala um eiginleika eins og  

skynsemi, rökvísi og aga. Kvenlegar dyggðir eru skilgreindar sem andstæða við karl-

mennskuna, en dyggðir kvenna er gjarnan tengdar við tilfinningar og umhyggjuhvöt. 

Eiginleikar karlmanna hafa því verið skilgreindir sem eftirsóknarverðari og mikilvægari en 

eiginleikar kvenna. Þetta hefur meðal annars endurspeglast í aðstæðum úti á vinnu-

markaðinum þar sem störf sem krefjast ýmist líkamlegs styrks eða annarra karllægra 

eiginleika hafa almennt verið hærra launuð (Guðbjörg Linda Rafnsdóttir, 2004). Franski 

félagsfræðingurinn Bourdieu (2001) heldur því fram að með þessari vísan í eðli sé karllægu 

valdi í samfélaginu viðhaldið, því á meðan kynjamunur sé tengdur við einhvers konar 

óumbreytanlegt innra eðli þá hafi konur enga möguleika á að ná sömu stöðu og karlar í 

samfélaginu.  

Þó svo að innan félagsfræðinnar eigi mótunarhyggjuhugmyndir núorðið meira upp á 

pallborðið þá hafa hugmyndir um meðfæddan mun á kynjunum verið lífseigar í orðræðu 

samfélagsins (Þorgerður Einarsdóttir og Gyða Margrét Pétursdóttir, 2004). Gott dæmi um 

þetta eru forsíðumyndir og greinar tengdar þeim sem birtust með viku millibili annars vegar í 

Fréttablaðinu og hins vegar í Fréttatímanum í febrúar 2015. Í báðum greinunum er rætt við 

þrjár konur sem hafa haslað sér völl á vinnustöðum þar sem karlar réðu áður lögum og lofum, 

annars vegar innan Þjóðkirkjunnar og hins vegar í Álverinu í Straumsvík (Halla Harðardóttir, 

2015; Erla Björg Gunnarsdóttir, 2015). Þó greinarnar leggi báðar út frá því að það sé jákvætt 

að konur hasli sér völl innan stétta þar sem karlar áður voru einráðir, þá má um leið lesa úr 

umfjölluninni að það hafi í raun verið fyrirséð að konurnar myndu breyta stemmingunni á 

vinnustöðunum með nærveru sinni. Talað er um að þær „mýki upp stemminguna“ á 

vinnustaðnum og er þannig gengið út frá því að konur hafi annars konar eðliseiginleika og 

áherslur en karlar. Þetta er dæmigerð orðræða þar sem gengið er út frá mismunandi eðli 

kynjanna, konum er ætlaðir vissir eðliseiginleikar sem standa í andstæðu við eðliseiginleika 

karla. Þessar hugmyndir okkar um ólík eðli og hlutverk kynjanna skera sig úr í samanburði 

við til dæmis Noreg þar sem þessar hugmyndir virðast nánast ekki vera fyrir hendi. 

Eðlishyggjuhugmyndir eru þar síður áberandi og virðist sem þar sé ráðandi hugmynd fremur 

sú að kynin séu meira lík en ólík (Þorgerður Einarsdóttir og Gyða Margrét Pétursdóttir, 2004).  

 

1.4 Atvinnuþátttaka og vinnumarkaður 

Atvinnuþátttaka Íslendinga hefur í samanburði við önnur lönd alltaf verið mikil (Kolbeinn H. 

Stefánsson, 2012), en 78% kvenna á aldrinum 16-74 ára er úti á vinnumarkaðinum og um 

84% karla. Af þeim sem eru á vinnumarkaðinum eru konur um 48% vinnuafls og karlar um 

52% (Hagstofa Íslands, 2015). Íslendingar vinna einnig langan vinnudag. Meðalfjöldi 

vinnustunda á viku í fullri vinnu er um 45 klukkustundir, en það er töluvert lengri vinnuvika 

en tíðkast í nágrannalöndum okkar. Reyndar er það svo að ef litið er til talna OECD um 

heildarfjölda vinnustunda útivinnandi fólks má sjá að Ísland trónir þar á toppnum með hæstan 

meðalfjölda vinnustunda á ári (Kolbeinn H. Stefánsson, 2012). Álag á vinnumarkaði hefur 

einnig aukist og getur það leitt til aukinna árekstra milli vinnu og heimilis (Kolbeinn H. 

Stefánsson, 2012). Konur taka gjarnan meiri ábyrgð á heimilinu og það endurspeglast að 

einhverju leyti í tölum yfir hlutfall kvenna í hlutastörfum. Mun algengara er að konur séu í 

hlutastörfum en karlar, um 35% kvenna eru í hlutastarfi á meðan aðeins 15% karla eru í 

hlutastarfi (Hagstofa Íslands, 2015). Þetta bendir kannski til þess að í stað þess að það séu 

tvær fyrirvinnur á heimilinu þá sé það nokkuð algengt hér á landi að það sé „ein og hálf 

fyrirvinna“ eins og algengt er bæði í Noregi og Tékklandi (Compton, Brockman og Lyonette, 

2005). 

Annað sem einkennir íslenskan vinnumarkað fyrir utan mikla atvinnuþátttöku og langa 

vinnudaga er hve mikil kynjaskipting starfa er hér á landi miðað við nágrannalöndin. Erfitt 

getur verið að leita orsaka fyrir þessu en námsval virðist enn vera töluvert kynbundið og hefur 

það að sjálfsögðu áhrif á starfsval að loknu námi (Velferðarráðuneytið, 2014). Konur eru til 

dæmis í miklum meirihluta í skrifstofu-, verslunar- og þjónustustörfum á meðan karlar eru 

mikill meirihluti iðnaðarmanna (Jafnréttisstofa, Hagstofa Íslands og velferðarráðuneytið, 

2013). Almennt eru lægri laun í hinum dæmigerðu kvennastéttum og má þar sem dæmi nefna 

hefðbundin kvennastörf sem felast í umönnun eða kennslu (Þorgerður Einarsdóttir og 

Kristjana Stella Blöndal, 2004). 

 

1.5 Kynbundinn launamunur 

Árið 1961 setti Alþingi fyrstu lögin er kváðu á um launajöfnuð milli kynjanna. Var það von 

þingmanna að aðeins tæki fáein ár að leiðrétta launabilið sem þá var. Raunin reyndist önnur, 

meðal annars vegna ófullnægjandi eftirfylgni með að lögunum væri framfylgt 

(Velferðarráðuneytið, 2014). Staðan í dag er sú að ekki hefur enn tekist að uppræta 

kynbundinn launamun þó hann hafi minnkað með árunum. Heildaratvinnutekjur kvenna úti á 

vinnumarkaði mælast nú um 68-82% af tekjum karla og í rannsóknum nýliðinna ára hefur 

óútskýrður kynbundinn launamunur mælst á bilinu 7-18% (Velferðarráðuneytið, 2014). Ef 

horft er á þetta út frá launatölum þá eru regluleg meðallaun fullvinnandi karla nú 436 þúsund 

krónur á mánuði en kvenna 367 þúsund krónur (Hagstofa Íslands, 2013). 

Ljóst má vera að launamál úti á vinnumarkaðinum geta haft bein áhrif á verkaskiptingu á 

heimilinu. Þar sem konur hafa oftar lægri laun en karlar þá dæmist það oft á þær að taka á sig 

auknar byrðar til dæmis hvað varðar heimilisstörf eða umönnun barna. Tilhneigingin er því sú 

að konur taka lengra fæðingarorlof en karlar og minnka við sig vinnu ef aðstæður á heimili 

kalla eftir því (Guðný Björk Eydal og Ingólfur V. Gíslason, 2014). Fjárhagslegt tap af skertri 

atvinnuþátttöku verður þannig minna ef konan minnkar við sig vinnu en ef karlinn gerir það. 

Þannig hafa kynin í raun ekki frjálst val um hver tekur sér meiri skyldur á herðar við að sinna 

heimili og börnum heldur hefur samfélagsgerðin töluverð áhrif á hvaða ákvarðanir eru teknar 

(Sigríður Þorgeirsdóttir og Kristín Björnsdóttir, 2004). 

Rótgróin kynjahlutverk og launamunur á vinnumarkaði hafa ekki síður neikvæð áhrif á 

karla. Karlar eru gjarnan fastir í fyrirvinnuhlutverkinu og þýðir það í raun að þeim er þrengri 

stakkur skorinn til að minnka við sig vinnu til að sinna heimili og fjölskyldulífi. Samkvæmt 

skýrslunni Efnahagsleg völd kvenna (Forsætisráðuneytið, 2004) gerir kynbundinn launamunur 

það að verkum að það er fjárhagslega erfiðara fyrir karla að taka fæðingarorlof. Þrátt fyrir að 

þessi skýrsla sé ekki ný er engin ástæða til að ætla að þetta hafi breyst verulega, sérstaklega í 

ljósi þeirra breytinga sem gerðar voru á fæðingarorlofsgreiðslum og lýst er hér síðar í hluta 

1.6. Úti á vinnumarkaðinum mæta karlar einnig rótgrónum hugmyndum um hefðbundin 

kynjahlutverk. Samkvæmt fyrrnefndri skýrslu telja til dæmis mun fleiri það vera auðveldara 

fyrir konur að taka fæðingarorlof í 3 til 6 mánuði en fyrir karla því þeir mæti síður skilningi 

úti á vinnumarkaðinum vilji þeir taka fæðingarorlof (Forsætisráðuneytið, 2004). Erlendar 

rannsóknir styðja þetta einnig (sjá til dæmis Crompton, Brockman og Lyonette, 2005). 

 

1.6 Fæðingarorlof 

Lengi vel höfðu feður takmarkaðan „eyrnamerktan“ rétt til töku fæðingarorlofs en því var 

breytt með lögum um fæðingarorlof sem samþykkt voru á Alþingi árið 2000 (lög um 

fæðingar- og foreldraorlof nr. 95/2000). Með lögunum var feðrum tryggður réttur til þriggja 

mánaða fæðingarorlofs sem ekki var hægt að framselja til móður. Mæðrum voru einnig 

tryggðir þrír mánuðir í greitt fæðingarorlof auk þess sem foreldrarnir áttu sameiginlegan rétt á 

þremur mánuðum í viðbót sem þau gátu skipt sín á milli eftir hentugleika. Lögin þóttu mikil 

framför, sérstaklega í ljósi þess að með þeim fengu feður og mæður sambærilegan rétt til töku 

fæðingarorlofs. Ekkert þak var á greiðslunum og var foreldrum tryggður réttur á 80% launa 

sinna í orlofinu (lög um fæðingar- og foreldraorlof nr. 95/2000).  

Áætlanir ríkisins um útgjöld vegna þessa málaflokks reyndust þó gróflega vanáætlaðar, 

ekki síst vegna þess hve feður tóku vel við sér og nýttu rétt sinn til töku fæðingarorlofs 

(Guðný Björk Eydal og Ingólfur V. Gíslason, 2014). Þak var því sett á fæðingarorlofs-

greiðslur árið 2004 en það fól í sér að tekjuhærri foreldrar þurftu að taka á sig meiri 

tekjuskerðingu í fæðingarorlofinu. Þakið var þó það hátt að þetta hafði ekki teljandi áhrif á 

nýtingu fæðingarorlofs. Í kjölfar efnahagshrunsins árið 2008 voru útgjöld til þessa málaflokks 

skorin niður og var þakið á hámarksgreiðslur í fæðingarorlofi lækkað þrívegis. Þar sem 

karlmaðurinn er oftar sá tekjuhærri af foreldrunum hafði þetta meiri áhrif á töku 

fæðingarorlofs hjá þeim en hjá konum, enda þakið orðið það lágt að það lækkaði greiðslur enn 

frekar hjá um það bil helmingi feðra (Guðný Björk Eydal og Ingólfur V. Gíslason, 2014). 

Þetta hafði þau áhrif að feður styttu fæðingarorlof sín og taka þeir nú að meðaltali tæplega 

mánuði styttra fæðingarorlof en þeir gerðu fyrir breytingarnar (Hagstofa Íslands, 2011). Hin 

jákvæða breyting sem orðið hafði með lögunum árið 2000 gekk því að einhverju leyti til baka 

og hafa sumir tekið svo djúpt í árinni að telja að það sé búið að eyðileggja það góða kerfi sem 

búið var að koma á fót (Búið að eyðileggja fæðingarorlofskerfið, 2015). Þetta er því neikvæð 

þróun, ekki síst í ljósi þess að aukin þátttaka feðra í fæðingarorlofi hefur ekki einungis þau 

áhrif að feður verja meiri tíma með ungum börnum sínum, heldur hefur það einnig sýnt sig að 

feður sem taka fæðingarorlof eru líklegri til að taka virkari þátt í að sinna heimili og börnum í 

kjölfarið (Ingólfur V. Gíslason, 2010).  

 

1.7 Heimilislíf og þátttaka í heimilisstörfum 

Margt hefur unnist í baráttunni fyrir jafnari möguleikum kynjanna til þátttöku í atvinnulífi 

sem og fjölskyldulífi hér á landi. Ekki er lengur litið á samþættingu vinnu og einkalífs sem 

einkamál fjölskyldunnar. Íslendingar hafa samt sem áður verið eftirbátar Norðurlanda-

þjóðanna í þessum málum því opinber stuðningur við fjölskyldur hérlendis hefur lengst af 

verið minni hér en á hinum Norðurlöndunum (Guðný Börk Eydal, 2012). Sem dæmi um þetta 

má nefna að það bil sem foreldrar þurfa að brúa milli fæðingarorlofs og dagvistunar er hvað 

lengst hér á landi miðað við hin Norðurlöndin. Algengara er að það lendi á herðum mæðra 

fremur en feðra að brúa það bil, til dæmis með því að þær minnki við sig vinnu (Edda 

Sigurbjörg Ingólfsdóttir, 2013). Þetta getur því skekkt stöðu kynjanna úti á vinnumarkaðinum 

og ekki síður inni á heimilum. 

Konur  sinna enn heimilistörfum og barnauppeldi í meira mæli en karlar þó dregið hafi úr 

muninum á síðustu árum. Árið 2013 vörðu karlar að jafnaði tæpum 10 tímum í heimilisstörf á 

viku á meðan konur vörðu rúmlega 14 tímum í heimilisstörf (Þóra Kristín Þórsdóttir, 2015). 

Þarna munar því tæpum 5 klukkustundum á viku á vinnuframlagi karla og kvenna. Hlutur 

karla í heimilisstörfunum hefur þó aukist á síðustu árum því árið 2005 var munurinn á 

vinnuframlagi kynjanna meiri eða ríflega 9 klukkustundir. Þetta þýðir þó ekki að karlmenn 

hafi aukið vinnuframlag sitt sem þessu nemur því konur hafa minnkað vinnuframlag sitt á 

móti þessu því þær hafa dregið úr vinnu sinni inni á heimilum í kjölfar þess að hafa aukið við 

vinnutíma sinn utan heimilis (Kolbeinn Stefánsson og Þóra Kristín Þórsdóttir, 2010). 

Heildarvinnutími kvenna hefur þó aukist því konur hafa ekki dregið úr vinnu sinni á 

heimilunum í samræmi við aukið vinnuframlag sitt úti á vinnumarkaðinum (Kolbeinn H. 

Stefánsson, 2012).  

Verkaskipting á íslenskum heimilum litast töluvert af hefðbundinni verkaskiptingu 

kynjanna. Konur sinna frekar hefðbundnum kvennastörfum eins og þvotti og þrifum á meðan 

karlar sjá frekar um viðhald (Þóra Kristín Þórsdóttir, 2015). Þrif á heimilinu eru þannig 

áberandi meira á höndum kvenna, 55% kvenna sjá alfarið um þrif á sínu heimili á meðan 

einungis 7% karla sjá alfarið um þau. Í um þriðjungi tilfella skipta konan og karlinn þrifunum 

jafnt á milli sín (Þóra Kristín Þórsdóttir, 2015). Í um 70% tilvika sjá konur alfarið um þvotta á 

meðan karlar sjá alfarið um þvotta í 8% tilvika. Eldamennska skiptist örlítið jafnar á milli 

kynjanna, í þriðjungi tilfella sjá kynin bæði um eldamennskuna, en í helmingi tilfella sér 

konan alfarið um að elda matinn (Þóra Kristín Þórsdóttir, 2015). Viðhald virðist vera eina 

heimilisstarfið sem karlar sinna áberandi meira en konur. Þannig sjá fjórir af fimm 

karlmönnum alfarið um viðhald á heimilinu á meðan einungis 6% kvenna sinnir þeim alfarið 

á sínu heimili (Þóra Kristín Þórsdóttir, 2015).  

Langir vinnudagar gera það að verkum að fjölskyldufólk á Íslandi er undir töluverðu 

álagi, íslenskir foreldrar eru undir meira álagi en foreldrar á hinum Norðurlöndunum þar sem 

vinnudagarnir eru styttri (Þóra Kristín Þórsdóttir, 2015). Kynbundin verkaskipting eykur svo 

enn á álagið á konur. Konur bera oftar en ekki meiri ábyrgð á heimilisstörfum og daglegri 

umönnun fjölskyldumeðlima auk þess að sinna vinnu utan heimilis. Ein afleiðing þessa álags 

er að konur upplifa meiri vanlíðan og streitu en karlar (Guðbjörg Linda Rafnsdóttir, 2004), 

auk þess sem þetta þrengir að möguleikum þeirra til starfsframa og þátttöku í opinberu lífi 

(Sigríður Þorgeirsdóttir og Kristín Björnsdóttir, 2004).  

Í kjölfar bankahrunsins árið 2008 jókst almennt álag á vinnumarkaði. Ágreiningur um 

verkaskiptingu inni á heimilum  jókst einnig í kjölfarið (Kolbeinn Stefánsson og Þóra Kristín 

Þórsdóttir, 2010). Bankahrunið hefur einnig bitnað á velferðarkerfinu sem á sínum tíma 

gegndi lykilhlutverki í því að gera konum kleift að minnka umönnunarstörf inni á heimilum 

og komast út á vinnumarkaðinn. Niðurskurður í velferðarkerfinu er því eitthvað sem er full 

þörf á að hafa áhyggjur af því ábyrgð á umönnun hefur oftast fallið í hlut kvenna og bent 

hefur verið á að öflug velferðarþjónusta sé grundvallaratriði þegar kemur að því að reyna að 

jafna stöðu kynjanna (Sigríður Þorgeirsdóttir og Kristín Björnsdóttir, 2004).  

 

 

2 Fræðilegt yfirlit  
 

2.1 Ábyrgð á heimilisstörfum: Val kvenna? 

Ísland er talið eitt af þeim löndum þar sem hvað mest jafnrétti kynjanna ríkir og til marks um 

það er hægt að benda á jafnréttismælingar Word Economic Forum þar sem Ísland hefur 

hafnað í fyrsta sæti síðustu 5 ár (World Econmic Forum, 2014). Það liggur því beint við að 

ætla að hér ríki töluvert jafnrétti milli kynjanna, bæði á heimilum og úti á vinnumarkaðinum. 

Kynin búa þó enn við mismunandi aðstæður bæði á heimilunum og á vinnumarkaðinum, 

samanber umfjöllunina hér að framan. 

Eins og minnst var á í inngangi ritgerðarinnar þá kviknaði hugmyndin að þessari 

lokaritgerð þegar rannsakandi las grein Kolbeins Stefánssonar „Kynhlutverk: viðhorf til 

kynbundinnar verkaskiptingar“ (2008). Af niðurstöðum rannsóknar hans má sjá að 

Íslendingar virðast vera almennt jafnréttissinnaðir miðað við margar aðrar þjóðir. Íslendingar  

telja sem dæmi eðlilegt að báðir aðilar séu úti á vinnumarkaðinum, þeim finnst að karlarnir 

eigi að taka virkan þátt barnauppeldi og heimilisstörfum og draga eigi úr verkaskiptingu 

kynjanna. Þessi jafnréttissýn er þó takmörkunum háð því við (Íslendingar) virðumst í raun 

bara vilja jafnrétti upp að vissu marki. Ástæðan fyrir því er sú, samkvæmt rannsókn Kolbeins 

(2008), að hér á landi virðast íhaldssöm viðhorf um meðfæddan mun á konum og körlum lifa 

góðu lífi og sú skoðun að kynin séu í eðli sínu ólík á sér nokkuð djúpar rætur hjá mörgum hér 

landi. Þannig tekur tæpur fimmtungur fólks undir þá staðhæfingu að það sé hlutverk karla að 

afla tekna á meðan það sé hlutverk kvenna að sjá um heimili og börn (Kolbeinn Stefánsson, 

2008). Þó að þetta sé vissulega minnihluti fólks þá eru þessar tölur engu að síður sláandi. Eins 

virðast vera ákveðnar mótsagnir í skoðunum okkar hvað varðar jafnrétti kynjanna. Við viljum 

jafnrétti á sama tíma og við teljum að verkaskipting kynjanna sé eðlileg upp að vissu marki 

því karlar og konur eru ólík og það leiðir til þess að kynin velja ólíka hluti. Þetta felur meðal 

annars í sér þá skoðun að konur leggi almennt meira upp úr heimili og fjölskyldu en að koma 

ár sinni vel fyrir borð á vinnumarkaðinum. Þannig virðumst við vilja draga úr verkaskiptingu 

kynjanna á sama tíma og við teljum að verkaskiptingin orsakist af mismunandi óskum eða 

áherslum kynjanna (Kolbeinn Stefánsson, 2008). Það er kannski hægt að orða þetta svo að við 

teljum að munurinn á kynjunum ákvarði ekki hvað kynin geta gert, heldur hvað kynin vilja 

gera. Í rannsókn Kolbeins (2008) kemur fram að íslenskar konur virðast ekki síður vera á 

þessari skoðun en karlar og fram kemur að hærra hlutfall kvenna en karla telur að konur vilji 

helga sig barnauppeldi og heimili frekar en launaðri vinnu (Kolbeinn Stefánsson, 2008).  

Þessar niðurstöður Kolbeins eiga sér nokkurn samhljóm með kenningum Catherine 

Hakim um óskir kvenna (e. preference theory) sem kenndar hafa verið við ný-eðlishyggju 

(Hakim, 2003). Kenningar hennar ganga út frá því að grundvallar eðlismunur sé á kynjunum 

og að konur hafi almennt meiri áhuga á barnauppeldi og heimilisstörfum en karlar. Hakim 

(2003) telur að skipta megi konum upp í þrjá flokka. Samkvæmt flokkun hennar er í fyrsta 

flokknum svokallaðar „heimamiðaðar konur“ sem vilja forgangsraða heimili og fjölskyldu 

umfram vinnu utan heimilis. Í öðrum flokknum eru „vinnumiðaðar konur“  sem velja að 

forgangsraða vinnunni og í þriðja og síðasta flokknum eru svo konur með „aðlögunarhæfni“, 

það er konur sem leggja bæði áherslu á fjölskyldu og þátttöku á vinnumarkaði. Hakim heldur 

því fram, á grundvelli þessarar skiptingar, að konur vilji margar hverjar forgangsraða börnum 

og heimili fram yfir vinnumarkaðinn. Sá vilji endurspegli óskir þeirra og sé því ekki afleiðing 

kynjamismununar í samfélaginu, né heldur vegna efnahagslegs eða félagslegs þrýstings 

(Hakim, 2003). 

Kenningar Hakim (2003) hafa verið töluvert gagnrýndar, sérstaklega vegna þessarar 

áherslu á að það sé val kvenna að bera meiri ábyrgð á heimilisstörfum og barnauppeldi. 

Crompton og Lyonette (2005) vilja til dæmis ganga svo langt að telja kenningu Hakim gallaða 

vegna þess að með því að ganga út frá því að konur velji þetta hlutskipti sitt sé verið að 

réttlæta kynjamisrétti. Þannig sé gert lítið úr áhrifum félagslegs og efnahagslegs þrýstings á 

konur, auk þess sem meintur eðlismunur kynjanna er notaður sem röksemd fyrir því að ólík 

staða kynjanna sé óhjákvæmileg.  

Þetta er punktur sem Kolbeinn (2008) tekur einnig upp í sinni grein. Kolbeinn bendir á að 

þó Íslendingar telji að verkaskipting kynjanna orsakist af einhverju leyti af mismunandi 

óskum eða áherslum kynjanna þá geti margir þættir spilað inn í val kvenna, bæði 

fjárhagslegir, menningarlegir sem og félagslegir þættir. Það er því erfitt að greina á milli hvað 

er frjálst val og hvað eru hreinlega viðbrögð við samfélagsgerðinni, samfélagslegri stöðu og 

aðstæðum (Kolbeinn Stefánsson, 2008). Í svipaðan streng taka Andrea Hjálmsdóttir og 

Þóroddur Bjarnason (2008) sem benda á að það að nota rök einstaklingsfrelsis til að skýra 

kynjamisrétti standist ekki skoðun því rannsóknir sýna að konur vilja aukið jafnrétti, hvort 

heldur sem er inni á heimilum eða úti á vinnumarkaðinum. 

Utanaðkomandi aðstæður geta þannig komið í veg fyrir að fólk velji algjörlega 

samkvæmt óskum sínum eða viðhorfum. Stundum eru aðstæður þannig að fólk er knúið til að 

velja þann kost sem því þykir síðri. Crompton og Harris (1998) benda á að þegar það gerist 

fylgir gjarnan viðhorfsbreyting í kjölfarið, á þann hátt að fólk færir viðhorf sitt nær þeim kosti 

sem það þurfti að velja. Þannig virðast viðhorfin geta breyst eftir því hvaða aðstæðum fólk er 

í, því það getur verið einfaldara að aðlaga viðhorf sín aðstæðum heldur en að reyna að aðlaga 

aðstæður viðhorfum. Sambandið milli þess sem fólk velur og viðhorfa þess getur því verið 

flókið. Ekki er úr vegi að hafa þetta í huga þegar viðhorf fólks til heimilisstarfanna eru skoðuð 

og þá kannski sérstaklega viðhorf kvenna. 

 

2.2 Ríkjandi hugmyndafræði: Hver er sinnar gæfu smiður? 

Í ljósi þess sem rætt var hér að framan um það sjónarmið að verkaskipting kynjanna 

grundvallist að miklu leyti á ólíku vali kynjanna er ekki úr vegi að horfa aðeins til þeirrar 

frjálshyggjuhugmyndafræði sem hefur verið töluvert ríkjandi hér á landi undanfarin ár. 

Samkvæmt hugmyndafræði frjálshyggjunnar er öll athygli á einstaklingunum og þeim 

möguleikum sem þeir sjálfir geta skapað sér. Hver er sinnar gæfu smiður eru einkunnarorð 

sem gjarnan hafa verið spyrt við hugmyndafræðina og felur þetta í sér að minni áhersla er 

lögð á kyn og frekar horft til sjálfs einstaklingsins (Þorgerður Einarsdóttir, 2004). 

Grundvallarhugmyndin byggist þannig á að allir séu jafnir og það sé því undir hverjum og 

einum komið að koma sér áfram í lífinu. Þetta getur orðið til þess að horft er fram hjá 

kerfislægu misrétti sem á sér stað, til dæmis vegna aðstöðumunar og mismiklu valdi sem 

konur og karlar hafa í samfélaginu.  

Carin Holmberg (sjá Þorgerður Einarsdóttir, 2004) horfir einmitt til þessa valdamismunar 

en hún hefur bent á að ójöfn verkaskipting á heimilinu geti átt sér orsakir í samskiptamynstri 

og ójöfnum valdahlutföllum milli kynjanna. Karlinn hafi, í krafti menningarbundins valds, 

möguleika á að ná undirtökum í sambandinu meðal annars með því að sleppa því að setja sig í 

spor hins aðilans. Holmberg telur að sá aðilinn sem ekki reynir að setja sig í spor hins sé sá 

sem valdið hefur því hann sér hlutina bara út frá eigin sjónarhorni og krefst þess að aðrir lagi 

sig að honum (sjá Þorgerður Einarsdóttir, 2004). Það er svo í höndum kvenna að ögra ekki 

þessu valdi. Út frá þessum valdahlutföllum er svo kynjunum ætlað að semja um 

verkaskiptinguna á heimilinu sín á milli, en það gefur augaleið að samningstaða kynjanna er 

ójöfn. Það lendir því á konunni að semja um verkaskiptinguna vilji hún ekki hafa allt á sínum 

höndum. Samtímis þarf hún að huga að því að fara ekki rangt að því ef það gerist verður 

samningsstaða hennar enn veikari (sjá Þorgerður Einarsdóttir, 2004).  

Mikael Nordenmark (2004) telur að samkvæmt frjálshyggjuhugmyndafræðinni þýði meiri 

peningar meiri völd og því eru það fyrst og fremst peningar sem stýra því hvernig 

verkaskiptingu á heimilum er háttað. Þar sem karlinn er oftast með hærri laun – og þar með 

meiri völd – þá sé það samkvæmt þeirri hugmyndfræði hagkvæmast fyrir heimilið að konan 

sinni heimilisstörfunum í meira mæli svo karlinn geti einbeitt sér betur að vinnumarkaðinum 

og þannig aflað heimilinu meiri tekna. Þar sem vinna innan veggja heimilisins er ólaunuð er 

sú vinna ekki talin mikilvæg, en atvinnuþátttakan er það aftur á móti því hún færir heimilinu 

tekjur. Þannig minnka völd konunnar enn frekar og hún dregur sig til baka inn á heimilið þar 

sem hún sinnir ólaunuðum störfum (Mikael Nordenmark, 2004). 

Ríkjandi orðræða í anda frjálshyggjunnar hefur því oft verið sú að kyn skipti í raun ekki 

máli og þar með hlýtur að vera auðvelt að draga þá ályktun að mismunandi staða kynjanna 

hljóti að endurspegla val þeirra. Þannig er horft fram hjá því að val einstaklinga er ekki 

endilega í samræmi við óskir þeirra eins og rætt var um hér að framan. Þorgerður Einarsdóttir 

(2004) álítur að þessi áhersla á einstaklinginn beini sjónum frá því hvaða áhrif kyn hafi á 

möguleika fólks í samfélaginu. Hugmyndafræði frjálshyggjunnar geri það þannig að verkum 

að við teljum að kyn skipti ekki máli, hér ríki jafnrétti og þar með stafi mismunandi (frjálst) 

val kynjanna eingöngu af mismunandi áhuga eða metnaði hjá konum og körlum. Það virðist 

því vera svo að hefðbundnar eðlishyggjuhugmyndir sem byggðar eru á hugmyndum um 

meðfæddan mun á kynjunum séu í raun enn fyrir hendi en séu einungis komnar í nýjan 

búning. Í stað þess að byggja á meðfæddu ófrávíkjanlegu eðli er þetta nú hugsað sem svo að 

kynin hafi einfaldlega ólíkar áherslur og velji þar með að forgangsraða mismunandi hlutum. 

Eigin metnaður og drifkraftur á að vera það sem skiptir máli, en ekki kyn. Telji fólk svo vera 

er auðvelt að draga þá ályktun að þar með sé kvennabarátta og femínismi í raun úr sér gengin. 

Það virðist einmitt vera það sem er að gerast því vísbendingar eru uppi um að yngri kynslóðir 

hér á landi í dag hafi neikvæðara viðhorf til jafnréttismála og jafnréttisbaráttu en kynslóðirnar 

á undan (Andrea Hjálmsdóttir, 2007; Auður Magndís Leiknisdóttir, 2005; Þóroddur Bjarnason 

og Andrea Hjálmsdóttir, 2008).  

 

2.3 Samhæfing heimilislífs og launavinnu: Þetta reddast?  

Fólk sem býr í löndum þar sem áhersla hefur verið lögð á jafnrétti upplifir að það eigi erfiðara 

með að samhæfa vinnu og heimili en fólk í löndum þar sem minni áhersla hefur verið lögð á 

þessi mál. Mattias Strandh og Mikael Nordenmark (2006) hafa til dæmis sýnt fram á í 

rannsókn sem náði til Bretlands, Hollands, Ungverjalands, Tékklands og Svíþjóðar að því 

meiri vinnu sem stjórnvöld í löndunum höfðu lagt í til að jafna stöðu kynjanna á 

vinnumarkaðinum og heimilunum, því meiri togstreitu fann fólk fyrir milli vinnu og heimilis. 

Þetta átti sérstaklega við um konur. Strand og Nordenmark (2006) telja að þetta geti stafað af 

því að í þeim löndum þar sem mikil áhersla er lögð á jafna möguleika kynjanna myndist 

togstreita á milli jafnréttissjónarmiða og því hvernig raunveruleikinn lítur út. Þannig haldast 

jafnréttisvitund og jafnréttissjónarmið ekki í hendur við raunveruleikann, því kynin hafa enn 

ólíka möguleika bæði úti á vinnumarkaðinum og inni á heimilunum. 

Eftir að konur fóru almennt að vinna utan heimilis var það lengi vel svo að það var í 

höndum hverrar fjölskyldu fyrir sig að samræma heimili og vinnu,  enda var það ekki talið 

hlutverk stjórnvalda að seilast inn á einkasvið fólks. Á síðustu árum hefur þetta þó breyst og 

þessu verið gefinn meiri gaumur af stjórnvöldum. Samspil vinnu og einkalífs er nú talið 

hagsmunamál alls samfélagsins og reynt er að koma á fót markvissum aðgerðum sem miða að 

því að auðvelda fólki að samræma þetta tvennt (Velferðarráðuneytið, 2013). Fræðimönnum 

ber þó ekki saman um hvort slík pólitísk viðleitni leiði í raun af sér breytingar á 

verkaskiptingu heimilisins (Crompton, Brockmann og Lyonette, 2005; Lachance-Grzela og 

Bouchard, 2010). 

Langir vinnudagar Íslendinga gera það að verkum að árekstrar milli vinnu og heimilis eru 

algengari hér en í nágrannalöndum okkar (Kolbeinn H. Stefánsson, 2008b). Þannig telja 

ríflega 40% kvenna og rúmlega 35% karla sig eiga erfitt með að sinna fjölskyldunni vegna 

þess tíma sem fer í atvinnuna (Þóra Kristín Þórsdóttir, 2015). Í könnun sem Gallup lét gera 

árið 2004 meðal 600 Íslendinga kom einnig í ljós að meira en helmingur fólks hafði á 

undangengnum þremur mánuðum upplifað að koma of þreytt heim úr vinnu til að geta sinnt 

þeim verkefnum sem þar biðu. Þetta hafði fólk upplifað nokkrum sinnum í mánuði eða jafnvel 

oftar (Þóra Kristín Þórsdóttir, 2012). Eins er það svo að konur líta á heimilið sem meiri 

streituvald en karlar gera og tengist það því að þær bera almennt meiri ábyrgð á 

heimilishaldinu (Kolbeinn H. Stefánsson, 2008b). Þessar aðstæður gera það að verkum að fólk 

getur vel hugsað sér að minnka við sig vinnu (Ragnheiður G. Eyjólfsdóttir, 2013). Oftar en 

ekki er það konan sem gerir slíkt enda sýna tölur að konur eru í mun meiri mæli í 

hlutastörfum úti á vinnumarkaðinum en karlar (Hagstofa Íslands, 2015). Yvonne Hirdman 

(2001) bendir einmitt á að konur eru oftar í hlutastöfum en karlar vegna þess að þær upplifa 

að þær þurfi meiri tíma til að sinna fjölskyldu og heimili. Samkvæmt Hirdman (2001) myndar 

þetta auðveldlega vítahring því hlutastarf felur í sér lægri tekjur og leiðir til þess að 

karlmaðurinn verður aðal fyrirvinna heimilisins. Þannig styrkist staða karlsins og það gefur 

honum tækifæri á að firra sig ábyrgð á heimilisstörfum í auknum mæli. Konan þarf þá oftar en 

ekki að sinna sífellt fleiri daglegum verkefnum sem til falla innan heimilisins. Á þennan hátt 

er lagður grunnur að mismunandi valdastöðu kvenna og karla (Hirdman, 2001).  

Íslenskir karlar vinna langa vinnudaga og algengt er að þeir sinni „einhverskonar 

óskilgreindri bakvakt, sem er merki um að viðkomandi sé ómissandi í vinnunni“ (Þorgerður 

Einarsdóttir og Gyða Margrét Pétursdóttir, 2004, bls. 296). Samkvæmt Þorgerði og Gyðu 

(2004) virðast langir vinnudagar og tilfinningin um að vera allt að því ómissandi í vinnunni 

vera karlmönnum mikilvæg. Vinnan virðist því eiga sér stóran sess í sjálfsmynd íslenskra 

karlmanna. Langir vinnudagar og óljós mörk um hvenær vinnudegi lýkur býður þó upp á að 

skilin milli vinnu og fjölskyldulífs verði óskýr og þar með reynist erfiðara en ella að samræma 

þetta tvennt.  

Langir vinnudagar Íslendinga hafa þannig áhrif á heimilislífið því augljóslega hefur fólk 

þeim mun minni tíma til að sinna heimili og fjölskyldu eftir því sem vinnudagurinn er lengri. 

Fólk sem vinnur langa vinnudaga eða mikla yfir- eða vaktavinnu á yfirleitt erfiðara með að 

samræma vinnu og heimilislíf, þetta á ekki síst við um konur þar sem þær skila af sér fleiri 

vinnutímum inni á heimilunum (Albertsen, Rafnsdóttir o.fl., 2008). Barnafólk á oft 

sérstaklega erfitt með að samræma kröfur milli heimilis og atvinnu. Þetta stafar meðal annars 

af því að barnafjölskyldur á Íslandi fá minni stuðning frá hinu opinbera en gengur og gerist 

annars staðar á Norðurlöndunum (Þóra Kristín Þórsdóttir, 2012; Guðný Björk Eydal, 2012).  

Margar ástæður geta legið að baki því að barnafjölskyldur á Íslandi fá minni stuðning 

hérlendis en í nágrannalöndunum sem við viljum bera okkur saman við. Sigrún Júlíusdóttir 

(1997) telur að orsökin liggi í ríkjandi hugmyndafræði sem hafi mótast með íslenskri 

þjóðarvitund allt frá landnámsöld. Hugmyndafræðin lýsir sér sem tryggð við rótgróin gildi 

sem meðal annars felast í áherslu á sjálfstæði og efasemdum um alla íhlutun stjórnvalda í lífi 

fjölskyldunnar. Sigrún álítur þannig að „hin rótgróna tryggð nútímafjölskyldunnar við forn 

gildi fyrri tíðar samfélags, eigi sinn þátt í óviðeigandi viðbrögðum hennar við ytri aðstæður 

sem fjölskyldunni eru búnar nú á dögum“ (Sigrún Júlíusdóttir, 1997, bls. 174-175). Þessi 

óviðeigandi viðbrögð, samkvæmt Sigrúnu, felast í tregðu til að gagnrýna þann slæma aðbúnað 

sem fjölskyldufólki er búinn. Fólk reynir frekar að aðlaga sig að aðstæðum og „þegja, þrauka 

og þola“, eins og Sigrún orðar það (Sigrún Júlíusdóttir, 1997, bls. 175). Það er engin ástæða 

til að ætla að þessi orð eigi síður við í dag, því sú orðræða er gjarnan enn tengd við Íslendinga 

að þeir bíti á jaxlinn og bölvi í hljóði eða kannski öllu fremur yppi öxlum og segi: Þetta 

reddast! Edda Sigurbjörg Ingólfsdóttir (2014) vísar einmitt í þessa orðræðu í heiti ritgerðar 

sinnar þar sem hún fjallar um hvernig foreldrar takast á við svokallaða umönnunargjá sem á 

sér stað frá því að fæðingarorlofi lýkur þar til barnið fær pláss á leikskóla. Ummæli 

viðmælenda hennar í rannsókninni endurspegla þennan hugsanahátt; það er til lítils að velta 

sér upp úr hlutunum, allt reddast þetta á endanum. Niðurstaða Eddu Sigurbjargar (2014) er sú 

að það er oft á ábyrgð mæðranna að brúa umönnunargjána á einhvern hátt, stundum með því 

að minnka við sig vinnu utan heimilis.  

En þrátt fyrir langa vinnudaga og erfiðleika sem geta komið upp við að samræma vinnu 

og fjölskyldulíf eru Íslendingar í alþjóðlegum samanburði ánægðir með heimilislífið og telja 

það lítinn streituvald (Kolbeinn Stefánsson og Þóra Kristín Þórsdóttir, 2010). Þeir telja að það 

sé í raun ekki erfitt að samræma starfið við fjölskyldulífið þó svo að þeir geti hugsað sér að 

vinna minna (Ragnheiður G. Eyjólfsdóttir, 2013). Þetta er í rauninni í beinni þversögn við þá 

niðurstöðu að algengara er hér á landi en í flestum öðrum löndum að fólk komi heim of þreytt 

til að sinna heimilisstörfum og eigi einnig erfitt með að finna tíma til að sinna fjölskyldunni 

(Þóra  Kristín Þórsdóttir, 2012). En kannski er þetta einmitt til marks um þá orðræðu sem er í 

gangi og Sigrún Júlíusdóttir talar um, Íslendingar setja bara undir sig hausinn, velta sér ekki 

upp úr „smáatriðum“ og vona að hlutirnir reddist. 

2.4 Verkaskipting á heimilinu: Réttlæti og réttlætingar  

Þegar rýnt er í spurninguna hvað þurfi til að fólk upplifi verkaskiptinguna inni á heimilum 

sem réttláta er svarið ekki eins einfalt og ætla mætti í fljótu bragði. Í fyrsta lagi þarf að skoða 

hvort fólk aðhyllist jafnréttissjónarmið yfir höfuð og telji þar með að heimilisstörfunum eigi 

að skipta jafnt milli beggja aðila. Viðhorf til jafnréttismála getur þannig stýrt því hvort við 

upplifum verkaskiptinguna á heimilinu sem réttláta. Í löndum þar sem lögð hefur verið áhersla 

á kynjajafnrétti og fyrirvinnukerfið hefur verið lagt til hliðar er í raun gert ráð fyrir að fólk sé 

á móti ójafnri verkaskiptingu (Öun, 2013). 

Í öðru lagi þarf að skoða hvaða skilningur er lagður í orðið réttlæti. Fólk getur þannig svo 

dæmi sé tekið talið ójafna verkaskiptingu réttláta ef litið er svo á að verkaskiptingin sé fengin 

með frjálsu vali einstaklinganna (Kolbeinn Stefánsson og Þóra Kristín Þórsdóttir, 2010). Það 

að fólk upplifi skiptingu heimilisstarfanna sem réttláta þarf heldur ekki endilega að haldast í 

hendur við hversu löngum tíma fólk eyðir í heimilisstörfin (Baxter, 2000). Samkvæmt Baxter 

(2000) skiptir einna mestu máli í hve miklum mæli karlarnir taka þátt í þeim heimilisstörfum 

sem gjarnan eru skilgreind sem hefðbundin kvennastörf. Þannig geta konur og karlar talið 

verkaskiptingu vera réttláta þó svo að annar aðilinn sinni heimilisverkunum í mun meiri mæli. 

Samkvæmt Nordenmark og Nyman (2003) þá skiptir verkaskiptingin sjálf hins vegar ekki 

aðalmáli heldur það að báðir aðilar verji jafn löngum tíma í að sinna heimilisstörfunum, því 

það gefur báðum aðilum jafna möguleika á að sinna eigin hugarefnum. Út frá því má ef til vill 

draga þá ályktun að svo lengi sem báðir aðilar eyða jafn löngum tíma í að vinna það sem við 

skilgreinum sem heimilisstörf þá skipti minna máli þó að verkaskiptingin sjálf stýrist af 

hefðbundinni verkaskiptingu sem til dæmis getur falist í því að konan sér alfarið um þvotta en 

karlinn um almennt viðhald eða rekstur bílsins.  

Í þriðja lagi skiptir máli í þessu samhengi hvað það er sem við skilgreinum sem 

heimilisstörf. Í þröngri skilgreiningu getum við verið að tala um dagleg störf eins og þrif, 

matreiðslu, tiltekt og þvott. Víðari skilgreining getur hins vegar falið í sér öll þau störf sem 

tilheyra rekstri heimilisins (að undanskilinni launaðri vinnu). Nordenmark og Nyman (2003) 

komust að því að pör skilgreina gjarnan heimilisstörfin á þann hátt að verkaskiptingin á 

heimilinu virðist jafnari. Þannig eru heimilisstörf eins og þrif og þvottar stundum skilgreind 

sem smærri dagleg verkefni á meðan önnur störf sem sjaldnar þarf að sinna eru skilgreind sem 

stærri og mikilvægari. Þetta getur til dæmis átt við ýmiskonar viðhald og viðgerðir innan 

heimilisins. Ástæðuna fyrir því að pör skilgreina heimilisstörfin á þann hátt að verkaskiptingin 

virðist jafnari er hugsanlega að leita í því sem Gyða Margrét Pétursdóttir (2012) kallar „áru 

kynjajafnréttis“. Samkvæmt Gyðu Margréti (2012) lýsir ára kynjajafnréttis sér í „félagslegu 

ferli eða fyrirbæri þar sem karlar og konur sannfæra sjálf sig um að jafnrétti ríki þrátt fyrir 

að raunin sé önnur“ (Gyða Margrét Pétursdóttir, 2012, bls. 5). Það er í raun ekki félagslega 

viðurkennt að jafnrétti ríki ekki þannig að kynjunum er í mun að gefa þá mynd af sér að 

jafnrétti ríki þrátt fyrir að svo sé ekki. Ára kynjajafnréttis getur þannig verið birtingarmynd 

fyrrnefndar togstreitu milli jafnréttishugsjóna og þess hvernig raunveruleikinn lítur út. Konur 

styðja þannig við völd karla í samfélaginu, þær styðja við ráðandi karlmennsku samfélagins 

með því sem Gyða kallar styðjandi kvenleika (Gyða Margrét Pétursdóttir, 2012). Ef þetta er 

yfirfært yfir á verkaskiptingu og ábyrgð á heimilisstörfum þýðir þetta í raun að ójöfn 

verkaskipting á heimilinu er gjarnan réttlætt og gefið í skyn að verkaskiptingin sé jafnari en 

hún raunverulega er.  

Konur vinna enn stærri hluta heimilisstarfanna og á það einnig við í löndum þar sem 

jafnréttisbaráttan hefur náð hvað lengst. Í löndum þar sem jafnréttissjónarmið eru ríkjandi er í 

raun ekki félagslega viðurkennt að jafnrétti ríki ekki innan heimilisins og því er fólk þar 

viðkvæmara fyrir ójafnri verkaskiptingu (Öun, 2013). Þetta stafar af því að fólk ber sig 

gjarnan saman við ríkjandi orðræðu í samfélaginu og sú orðræða litar viðhorf þess (Helga 

Jónsdóttir, 2013). Samkvæmt Strand og Nordenmark (2006) veldur þetta því að hjón eða 

sambýlisfólk lendir í togstreitu á milli þeirra viðhorfa sem það hefur varðandi jafnrétti og 

hvernig verkaskiptingunni ætti að vera háttað annars vegar og hins vegar hvernig 

verkaskiptingunni er raunverulega háttað inni á heimilinu. Jafnréttisorðræðan getur þannig 

haft áhrif á viðhorf fólks á þann hátt að það styður og vill jafnrétti en jafnréttishugsjónirnar ná 

samt ekki að brjóta upp hefðbundin kynjahlutverk inni á heimilinu. Van Hooff (2011) álítur 

að viðbrögðin verði þá gjarnan á þá leið að í stað þess að reyna að semja sín á milli um jafnari 

verkaskiptingu reyni fólk að réttlæta þá (oftast ójöfnu) verkaskiptingu sem er fyrir hendi. 

Rannsókn van Hooff (2011) er viðtalsrannsókn þar sem hún tók viðtöl við ung barnlaus pör 

þar sem báðir aðilar voru úti á vinnumarkaðinum. Svörin  sýndu fram á að fólk notar mikið til 

sömu réttlætingar fyrir ójafnri verkaskiptingu inni á heimilinu, en þær algengustu eru 

eftirfarandi: 

• Hæfni: Ójöfn verkaskipting er réttlætt með vísan í mismikla hæfni einstaklinganna til 

að sinna ákveðnum verkefnum. Þetta getur til dæmis falist í því að ef konan sér um 

allan þvott þá er það réttlætt með að hún sé færari í því og því henti betur að hún sinni 

þeim starfa.  

• Ánægja af heimilisstörfum: Ójöfn verkaskipting er réttlætt með vísan í að annar aðilinn 

hafi meiri ánægju af að sjá um heimilið og sinna heimilisstörfunum en hinn. 

• Langir vinnudagar og streituvaldandi starf: Ójöfn verkaskipting er réttlætt með vísan 

í langa vinnudaga eða streituvaldandi starf annars aðilans. Oft virðist fólk beintengja 

hærri laun við streitu, þannig að ef karlinn er með hærri laun þá er gert ráð fyrir að 

hans starf sé meira streituvaldandi. Þannig virðist sem hærri laun annars aðilans geti 

réttlætt litla þátttöku í heimilisstörfunum. 

• Að sjá um matinn er nóg: Ójöfn verkaskipting er réttlætt með vísan í það að sá aðilinn 

sem sinnir heimilinu minna sjái stundum um eldamennskuna. Í því samhengi er horft 

fram hjá því að eldamennskan tekur oftast hlutfallslega stuttan tíma miðað við þann 

heildartíma sem fer í heimilisstörfin.  

Samkvæmt van Hooff (2011) grípa konur ekki síður til þess að réttlæta ójafna 

verkaskiptingu inni á heimilinu þrátt fyrir að þær séu oftar sá aðili sem sinnir 

heimilisstörfunum í meira mæli. Þessi togstreita sem myndast hjá fólki vegna árekstra á milli 

jafnréttishugsjóna og raunveruleikans getur því leitt af sér að fólk reynir að gera sem minnst 

úr ójafnri verkaskiptingu inni á heimilinu, sé hún fyrir hendi. 

Í löndum þar sem lögð er áhersla á jafnrétti er oftast gengið út frá því skipting 

heimilisstarfanna sé samningsatriði milli aðila og það sé sú leið sem fólk fari til að 

skipuleggja sameiginlegt líf sitt, þar með talin heimilisstörfin. Van Hooff (2011) kemst hins 

vegar að þeirri niðurstöðu að sambýlisfólk eða hjón reynir sjaldnast að semja um jafnari 

verkaskiptingu á heimilinu. Evertsson og Nyman (2009) komast að svipaðri niðurstöðu. 

Rannsókn þeirra leiddi í ljós að sænskt sambýlisfólk eða hjón fara sjaldan samningaleiðina til 

að ákveða verkaskiptinguna á heimilinu heldur fá rútínur og hefðir frekar að ráða för. Þetta 

gengur því þvert gegn því sem yfirleitt er haldið fram. Evertsson og Nyman (2009) telja að 

rútínur og hefðir einfaldi lífið á þann hátt að þá þurfum við ekki endalaust að taka afstöðu til 

allra hluta, til dæmis um hver eigi að gera hvað. Þannig eru rútínur og hefðir einskonar 

„sjálfstýring“ sem við komum okkur upp til að einfalda hversdagslífið. 

 

 

3 Aðferðafræði 
 

3.1 Rannsóknarspurning og aðferðafræði 

Lagt var upp með rannsóknarspurninguna: Hvernig er verkaskiptingu á heimilinu háttað hjá 

ungum pörum og hvernig skýra þau þá verkaskiptingu? Markmið rannsóknarinnar er því að 

kanna verkaskiptingu inni á heimilum hjá ungum pörum og hvernig þau skýra þá 

verkaskiptingu sem er fyrir hendi. Ábyrgð á heimilisstörfum er einnig skoðuð með hliðsjón af 

hvaða viðhorf og hugmyndafræði geta legið þar að baki. Skoðaðar voru rannsóknir um efnið 

og þá sérstaklega litið til Norðurlandanna því við viljum gjarnan bera okkur saman við þau 

þegar verið er að skoða málefni tengd kynjajafnrétti. Til að fá svör við rannsóknar-

spurningunni var notast við eigindlega rannsóknaraðferð. Tekin voru viðtöl við tvö pör, eða 

alls fjögur viðtöl, í þeim tilgangi að varpa frekara ljósi á og fá innsýn í viðhorf þeirra varðandi 

verkaskiptingu á heimilinu. Auk þess var reynt að fá skýringar á verkaskiptingunni sem er 

fyrir hendi.  

Aðferðafræðilegri nálgun í félagsfræðilegum rannsóknum er gjarnan skipt uppi í tvo 

meginflokka, megindlegar (e. quantitative) og eigindlegar (e. qualitative) aðferðir. Þessar 

tvær rannsóknaraðferðir byggja á ólíkum hugmyndafræðilegum grunni, sem bæði endur-

speglar ólík markmið með rannsóknunum og  einnig það hvernig rannsakandinn nálgast 

viðfangsefni sitt (Sigríður Halldórsdóttir, 2013a). Megindlegar rannsóknaraðferðir byggja á 

raunhyggju, það er þeirri sýn að hægt sé að nota aðferðir raunvísinda til að skoða félagsleg 

fyrirbæri. Félagsleg fyrirbæri eru þannig skoðuð á hlutlægan hátt og þannig reynt að finna 

lögmál eða tilgátur um félagslegan veruleika. Megindlegar rannsóknir snúa oft að því að afla 

tölfræðilegra gagna og draga ályktanir út frá þeim (Sigurlína Davíðsdóttir, 2013). 

Hugmyndafræðilegur grunnur eigindlegra rannsókna byggir aftur á móti á þeirri skoðun að 

félagslegur veruleiki sé háður sýn eða sjónarhóli viðmælandans eða viðfangsefnisins sem 

verið er að rannsaka. Eigindlegar rannsóknir snúast því oft um að reyna að fá innsýn í hvernig 

fólk túlkar eða upplifir ákveðinn félagslegan veruleika (Sigurlína Davíðsdóttir, 2013). Unnið 

er með lítil úrtök og lögð er áhersla á að skoða félagsleg fyrirbæri út frá upplifun hvers og 

eins. Þar sem markmið þessarar rannsóknar er að reyna að fá fram persónuleg viðhorf fólks til 

verkaskiptingar á heimilinu og átta sig á hvaða rök fólk færir fyrir þeirri skiptingu, þá er það 

mat rannsakanda að eigindleg aðferðarfræði henti betur í þessu tilfelli.  

Eigindlegar rannsóknaraðferðir geta verið mismunandi en flestar aðferðirnar eiga það 

sameiginlegt að reyna að lýsa mannlegum fyrirbærum og leitast við að skilja þau (Sigríður 

Halldórsdóttir, 2013b). Í þessari rannsókn er stuðst við fyrirbærafræði (e. phenomenology), en 

sú aðferðafræði gengur út á að „rannsaka reynslu fólks með opnum huga og leitast við að 

leggja til hliðar fyrirframgerðar hugmyndir í þeirri viðleitni“ (Sigríður Halldórsdóttir, 2013b, 

bls. 245-246). Fyrirbærafræðin beinir þannig sjónum sínum að reynsluheimi einstaklingsins 

og hvaða merkingu einstaklingurinn leggur í hann (Brinkman og Kvale, 2015). 

Fyrirbærafræðileg rannsóknaraðferð felur í sér að unnið er með lítil úrtök þar sem ætlunin er 

ekki að alhæfa, heldur er fyrst og fremst horft til þess að öðlast þekkingu og dýpri skilning á 

fyrirbærinu sem verið er að rannsaka. 

 

3.2 Framkvæmd rannsóknar 

Gagnasöfnun fór fram með einstaklingsviðtölum. Notast var við hálfstöðluð viðtöl, en með 

því er átt við að notaður er fyrirfram ákveðinn spurningarammi en svigrúm gefið til að bæta 

við spurningum til að reyna fá fram skýrari svör við því sem spurt er um. Þannig er reynt að fá 

fram skoðanir, hugmyndir og reynslu sem einstaklingurinn hefur á viðkomandi málefni. 

Viðmælendur voru fengnir með svokölluðu snjóboltaúrtaki en það felur í sér að þeir voru 

fengnir eftir ábendingum, meðal annars frá viðmælendunum sjálfum. Úrtakið samanstóð af 

tveimur  pörum, alls fjórum viðtölum, þar sem ekki voru tekin viðtöl við pörin sameiginlega. 

Bæði pörin búa á Akureyri og fóru viðtölin fram á heimilum viðkomandi. Viðtölin voru tekin 

í febrúar 2015. 

Viðtölin byrjuðu á bakgrunnsspurningum meðal annars um aldur viðkomandi og hversu 

lengi hann eða hún hafi verið í sambúð. Þar á eftir fylgdu spurningar sem miðuðu að því að 

afla vitneskju um hvernig verkaskiptingunni á heimilinu var háttað, hvernig hún kom til, hver 

viðhorf viðmælenda voru til heimilisstarfanna og hvernig viðmælendur skýrðu þá 

verkaskiptingu sem var fyrir hendi. Viðtölin voru hljóðrituð. 

Úrvinnsla gagna fór þannig fram að hljóðskrárnar með viðtölunum voru fyrst skráðar 

niður í heild sinni.  Gögnin voru síðan yfirfarin og meginþemu dregin fram. Þau meginþemu 

sem fram komu voru svo skoðuð með tilliti til kenninga og fyrri rannsókna sem gerðar hafa 

verið um efnið. Við þessa vinnu var meðal annars stuðst við bækurnar „Interviewing as 

Qualitative Research“ eftir Irving Seidman (1998) og „InterViews“ eftir Svend Brinkmann 

og Steinar Kvale (2015). Ekki er hægt að alhæfa út frá viðtölunum, enda var það ekki ætlunin, 

heldur er leitast við að fá innsýn í skoðanir viðmælenda sem svo er hægt að meta með tilliti til 

fyrri rannsókna um efnið.  

 

3.3 Viðmælendur 

Leitað var að viðmælendum, pörum, á aldrinum 20 til 30 ára sem voru með eitt eða fleiri börn 

á framfæri sínu. Þessi hópur er áhugaverður vegna vísbendinga um að sú þróun sem verið 

hefur, að yngra fólk sé jafnréttissinnaðra en það eldra, sé hugsanlega á undanhaldi (Andrea 

Hjálmsdóttir, 2007; Auður Magndís Leiknisdóttir, 2005; Þóroddur Bjarnason og Andrea 

Hjálmsdóttir, 2008). Ákveðið var að leita að ungu fólki með börn svo hægt væri að skoða 

hvort fólk upplifði einhverjar breytingar á verkaskiptingu heimilisins í kjölfar barneigna, en 

rannsóknir hafa gefið vísbendingar um að verkaskipting breytist gjarnan í kjölfar þeirra, á 

þann hátt að konur taka enn meiri ábyrgð á heimilisstörfunum (Baxter, 2008).  

Erfiðara reyndist að ná í viðmælendur en gert hafði verið ráð fyrir og virtist sem sumum 

fyndist þetta full persónulegt umræðuefni til að ræða við ókunnuga. Gerðist það nokkru 

sinnum að fólk sem búið var að gefa kost á sér hætti við áður en til viðtala kom. Þeir 

viðmælendur sem gáfu kost á sér og tóku þátt tóku þó umleitan rannsakanda vel. Sumir höfðu 

þó á orði að þeim þætti þetta hálf skrýtin og framandi staða að vera í og er hugsanlegt að það 

hafi endurspeglast í örlítið stuttaralegum svörum sumra viðmælenda. Áður en viðtölin fóru 

fram var viðmælendum greint frá hvert markmiðið með viðtölunum var og um hvað 

rannsóknin snerist. Viðmælendum var bent á að viðtölin væru bundin trúnaði og nöfnum 

viðkomandi yrði breytt við birtingu gagnanna. Einnig var leitað samþykkis viðmælenda á því 

að hljóðrita viðtölin. Til að gæta trúnaðar var nöfnum allra þátttakenda breytt, pörin í þessari 

rannsókn eru því kölluð „Alma“ og „Arnar“ annars vegar og „Elín“ og „Einar“ hins vegar.  

 

3.4 Vankantar rannsóknar 

Helstu vankantar rannsóknarinnar felast annars vegar í smæð úrtaksins og hins vegar í því að 

viðtölin urðu sum hver styttri en ráð var fyrir gert. Stysta viðtalið tók þannig ekki nema tæpar 

20 mínútur, en önnur vöruðu í um eða yfir hálftíma. Rannsakandi telur þó að það þurfi ekki að 

koma niður á gæðum viðtalanna né þýða að nægjanlegra upplýsinga hafi ekki verið aflað. 

Úrtakið er auk þess einsleitt að því leytinu til að allir viðmælendur búa á Akureyri.  

 

 

4 Niðurstöður 
 

4.1 Verkaskiptingin á heimilinu  

Eins og fjallað var um í hluta 2.4 er ýmislegt sem stýrir því hvaða augum fólk lítur 

verkaskiptinguna á heimilinu og hvort það telur hana vera sanngjarna. Bæði pörin í þessari 

rannsókn telja að verkaskipting á heimilinu sé nokkuð jöfn þó svo að pörin eyði ekki endilega 

jafn löngum tíma samtals í að sinna heimilinu. Sumum heimilisstörfum skiptast pörin á að 

sinna á meðan önnur eru bara á höndum annars aðilans. Alma og Arnar telja þannig bæði að 

heimilisstörfunum sé nokkuð jafnt skipt á milli þeirra, þó með þeirri undantekningu að Alma 

sækir börnin alltaf í leikskólann, gefur þeim að borða og eldar svo kvöldmatinn. Ástæðan fyrir 

þessu er að Alma er búin fyrr í vinnunni. Alma sér um að þvo þvottinn og elda mat, auk þess 

sem hún þrífur alltaf klósett og bað. Aðspurð um hvort það sé eitthvað sem Arnar sinni 

eingöngu þá nefnir hún viðgerðir og að hengja upp  hluti. Arnar á erfitt með að nefna eitthvað 

sem hann sinnir eingöngu og segir að þau gangi í þau störf sem þurfi að sinna, þó með þeirri 

undantekningu að hann eldi ekki og þvoi ekki þvott. Arnar telur að hann eyði styttri tíma í 

heimilisstörfin en sambýliskonan og telur hann þann mun stafa annars vegar af lengri 

vinnutíma hjá sér og hins vegar því að hann er stundum hreinlega of þreyttur til að gera 

eitthvað þegar hann kemur heim úr vinnunni.  

Elín og Einar telja bæði heimilisverkum nokkuð jafnt skipt og að báðir aðilar gangi í flest 

heimilisstörf, þó með þeirri undantekningu að Elín segist sjá alfarið um að þvo þvott og brjóta 

saman þótt Einar gangi stundum frá þvottinum. Einar segist hins vegar, ólíkt því sem Elín 

heldur fram, einstaka sinnum sjá um þvott þegar hann hefur tíma til. Einar segir einnig að 

hann sjái meira um að vaska upp því Elín sjái mest um þvottinn. Elín segir aftur á móti að hún 

vaski oft upp því Einar sé ekki jafn vandvirkur og hún í því. Elín telur einnig að hún hafi oftar 

frumkvæðið að því að gera hlutina og er Einar sammála því. Þegar Einar er inntur eftir hvers 

vegna hann eigi síður frumkvæðið svarar hann: Ég veit það ekki, jú kannski það að ég [hlátur 

og hik] ég veit ekki hvort það er svona í einhverju svona karlmannseðli eða kvenmannseðli að 

þegar er eitthvað svona smá drasl þá fer það meira í taugarnar á henni eða eitthvað. Það 

virðist alla vega vera þannig að hún geti ekki sest niður og notið kvöldsins fyrr en búið er að 

ganga frá og svoleiðis. Einar tekur samt fram að hann taki þá einnig til hendinni þó svo að 

það sé Elín sem hafi frumkvæðið. Elín tengir þetta ekki eðlismun á körlum og konum, hún 

veltir fyrir sér hvort hann kjósi hreinlega stundum að horfa fram hjá því sem þarf að gera. 

Þegar hún er spurð út í hvort hún haldi þannig að það sé meðvituð ákvörðun af Einars hálfu að 

horfa fram hjá því sem hún telur þurfa að gera segir hún: Nei, kannski ekki. Meira svona vana 

[hik] já. Ef ég til dæmis sé eitthvað á gólfinu eða eitthvað þá tek ég það frekar en að fara að 

tuða út af því eða eitthvað þannig, hann spáir kannski ekki eins mikið í eitthvað svona og ég. 

Þannig er Elín ekkert viss um að Einar horfi fram hjá þessu meðvitað, en til að sleppa við að 

„tuða“ í Einari tekur hún stundum til hendinni sjálf án þess að blanda honum í málin. Þannig 

virðist Elín hafa lægri þröskuld fyrir því hvenær hún telur þurfa að þrífa og taka til. 

Athyglisvert er að báðir aðilar virðast frekar telja að Einar eigi að laga sig að skilgreiningu 

Elínar á hvenær sé þörf á að taka til hendinni á heimilinu. 

Þegar rýnt er í verkaskiptinguna hjá pörunum sést því að það eru vissir hlutir sem 

konurnar sinna frekar en karlarnir. Þetta er í samræmi við samantekt Þóru Kristínar Þórsdóttur 

(2015), en samkvæmt henni er það í 70% tilvika sem konan sér alfarið um þvottinn. Þvottur 

virðist því vera dæmigert kvennastarf. Þannig segir Arnar að hann láti sér ekki detta í hug að 

þvo þvott. Hann segir: Síðast þegar ég var að brjóta saman þvott þá setti hún út á það þannig 

að ég ákvað að leyfa henni bara að gera það. Hins vegar hjálpa ég henni stundum með að 

ganga frá fötunum. Athyglisvert er hvernig Arnar tekur til orða, en hann talar um að „hjálpa“ 

sambýliskonu sinni með þvottinn, sem mætti túlka sem frekari staðfestingu á því að hann telji 

að allt sem viðkemur þvotti sé ekki í hans verkahring. Arnar segir þó að hann treysti sér alveg 

til að brjóta saman föt þótt hann sé ekki góður í því, það sé ekki flókið: ...en það þarf allt að 

fara eftir röð og reglu hérna á heimilinu. Hún er eiginlega verkstjórinn í því. Arnar telur sig 

þannig einfaldlega ekki nógu hæfan til að sinna þvottinum á þann hátt sem Alma vill.  

Elín sér einnig um þvottinn og þegar hún er spurð út í hvers vegna svo sé rifjar hún upp 

atvik þegar Einar eyðilagði föt sem hann setti í þurrkarann. Hún er samt á þeirri skoðun að 

hann geti lært þetta ef hann gæfi sér tíma í það. Einar rifjar einnig upp hvernig hann hefur sett 

vitlaust bæði í þvottavélina og þurrkarann og hafi auk þess hengt þvottinn rangt upp. Hann 

telur samt að hann ætti alveg að geta sinnt þessu ef út í það færi, þetta séu „nú engin 

geimvísindi“, eins og hann orðar það. Bæði pörin vísa því til þess að konurnar séu flinkari 

með þvottinn en karlarnir og því sinni þær því hlutverki. Þetta er í samræmi við algengar 

réttlætingar sem van Hooff (2011) talar um. Það virðist því sem konurnar ákveði hvernig 

„þvottamálum“ skuli háttað og þau mistök sem karlarnir hafa gert séu túlkuð þannig að þetta 

liggi bara ekki vel fyrir þeim því sé betra að þeir sinni einhverju öðru í staðinn.   

Athyglisvert er að hjá báðum pörunum virðist það vera þannig að konan sé í hálfgerðu 

verkstjórahlutverki þegar kemur að því að ákveða hvenær þarf að gera hlutina. Það er hún sem 

ákveður hvernig heimilið á að líta út og hvenær þarf að taka til hendinni. Karlinn verður í 

þessu samhengi eins og hálfgerður meðhjálpari eða aðstoðarmaður. Þetta má til dæmis lesa út 

úr orðum Arnars þegar hann talar um að hjálpa Ölmu með að ganga frá þvottinum og að hún 

sé verkstjórinn hvað varðar það að hafa röð og reglu á heimilinu. Annað sem er áhugavert er 

að bæði pörin telja verkaskiptingu á heimilinu ekki hafa breyst í kjölfar barneigna. Arnar telur  

þó, ólíkt Ölmu sambýliskonu sinni, að börnin hafi þýtt meira álag á hana þar sem hún er búin 

fyrr í vinnunni og sækir því börnin á leikskólann og er ein með þau þangað til hann kemur 

heim úr vinnu. 

Af svörum viðmælenda má greina að þau leggja áherslu á kynjajafnrétti. Pörin telja bæði 

að verkaskipting á heimilinu sé nokkuð jöfn og báðir aðilar segja sig sátta við hana. Að það 

halli meira á konurnar skýra viðmælendur með því annars vegar að Alma er búin fyrr í 

vinnunni en Arnar og hins vegar því að Elín er í námi og ráði tíma sínum því meira sjálf en 

Einar gerir. Það má því deila um hvort verkaskiptingin sé í raun og veru jöfn þegar farið er  

nánar í saumana á henni. Fólk getur hins vegar talið ójafna verkaskiptingu réttláta ef það lítur 

svo á að hún sé fengin með frjálsu vali einstaklinganna (Kolbeinn Stefánsson og Þóra Kristín 

Þórsdóttir, 2010). Hugsanlegt er að sú skýring eigi við í þessu tilfelli. Einnig er hugsanlegt að 

pörin vilji trúa því og miðla þeirri mynd að verkaskiptingin sé jafnari en hún er í raun og veru. 

Fyrir því geta legið tvenns konar ástæður. Annars vegar geta þær legið í því sem Gyða 

Margrét kallar áru kynjajafnréttis, en hún felst í því að kynjunum er í mun að gefa þá mynd af 

sér að jafnrétti ríki vegna þess að annað er ekki félagslega viðurkennt (Gyða Margrét 

Pétursdóttir, 2012). Hins vegar getur ástæðan legið í togstreitu milli jafnréttishugsjóna og þess 

hvernig raunverulegri verkaskiptingu er háttað á heimilinu (van Hooff, 2011). Van Hooff 

(2011) talar einmitt um þessa togstreitu sem fólk getur upplifað á milli þeirra hugmynda sem 

það hefur um jafnrétti og hinni raunverulegu verkaskiptingu á heimilinu. Það að ná fram jafnri 

verkaskiptingu á heimilinu getur reynst flókið í framkvæmd, sérstaklega með hliðsjón að 

ólíkri stöðu kynjanna úti á vinnumarkaðinum.  

 

4.2 Mikilvægi rútínu 

Rannsóknir sýna að það er full ástæða til að draga í efa að samningaviðræður milli aðila séu 

lykilhugtak þegar kemur að því að skoða hvernig ung pör haga verkaskiptingunni á heimilinu. 

Það er sjaldgæft að pör semji um verkaskiptinguna, þau sjá sjaldnast ástæðu eða þörf á því 

auk þess sem þeim vinnst hreinlega ekki tími til þess (Evertson og Nyman, 2009). Þetta er 

eitthvað sem á ágætlega við pörin í þessari rannsókn. Hvorugt paranna hafði samið sín á milli 

um verkaskiptinguna og gátu þau í raun ekki skýrt út hvernig verkaskiptingin á heimilinu 

hafði orðið til. Þannig segir Alma: ...þetta eiginlega bara varð. Við höfum aldrei samið um 

svona [...] verkaskiptingu þannig. Þetta hefur bara komið af sjálfu sér. Þetta hefur orðið bara 

svona hefðbundin rútína. Í sama streng tekur sambýlismaður hennar Arnar. Allir viðmælendur 

tala um rútínu í þessu sambandi án þess þó að geta útskýrt hvernig sú rútína varð til. Einar 

bendir á að það sé þægilegt að hafa rútínu, þannig þekkja allir sitt hlutverk og hlutirnir ganga 

því smurt fyrir sig. Að hlutirnir gangi smurt fyrir sig virðist vera mikilvægt, hugsanlega 

mikilvægara en að vera að velta því fyrir sér hvort verkaskiptingin sé réttlát eða hvort fólk 

vilji breyta einhverju. Alma er þannig inni á þeirri línu og má skilja hana sem svo að á meðan 

allt gangi áfallalaust vilji hún ekki reyna að breyta hlutunum: Á meðan allt gengur smurt þá er 

maður svo sem ekkert að spá svo í þessu þannig séð, ég væri svo sem alveg til í það stundum 

að fá breik frá því að elda en það myndi örugglega bara kvikna í húsinu ef hann myndi sjá um 

það. En hann er svosem oftast í vinnunni þegar ég er að byrja græja kvöldmat. Þannig að þótt 

Alma vildi stundum frá hvíld frá eldamennskunni er eins og hún ákveði að það sé best að láta 

þetta bara vera svona og réttlætir það með vísan í kunnáttuleysi sambýlismannsins við 

eldamennskuna og því að hann vinnur lengur á daginn. Það má því sjá samhljóm með þessu 

og því sem bæði van Hooff (2011) og Evertsson og Nyman (2009) tala um, það er að 

sambýlisfólk eða hjón reyni sjaldnast að semja um jafnari verkaskiptingu heldur sé rútínan 

frekar látin halda sér.  

Það er áhugavert að velta fyrir sér hvernig svona rútína verður til og hvað stýrir henni, 

sérstaklega í ljósi þess að allir viðmælendurnir áttu í vandræðum með að útskýra það. 

Samkvæmt Íslenskri orðabók þá er þýðir orðið rútína „vinnubrögð sem stunduð eru án 

umhugsunar“, sú skilgreining á því nokkuð vel við hér (Íslensk orðabók, e.d.). Að hafa rútínu 

hlýtur að einfalda daglegt líf þar sem hún felur í sér eitthvað fyrirfram ákveðið skipulag sem 

farið er eftir. Ef rútínan verður hins vegar til án þess að fólk komi sér saman um hana eða ræði 

hana á nokkurn hátt þá vaknar spurningin um hvað stýri henni og hvort það bjóði ekki heim 

hættunni á því að rútínan endi í hjólförum hefðbundinnar verkaskiptingar  kynjanna. Evertson 

og Nyman (2009) velta einmitt fyrir sér hvort það að fólk semur ekki sín á milli um 

verkaskiptinguna geti verið merki um að þetta sé síður spurning um frjálst val 

einstaklinganna, heldur geti verið eitthvað annað sem stýri, til dæmis hefðbundnar hugmyndir 

um verkaskiptingu kynjanna og meintan eðlismun á kynjunum. Eins er í þessu sambandi hægt 

að horfa til þess sem Carin Holmberg talar um (sjá Þorgerður Einarsdóttir, 2004), ójöfn 

valdahlutföll á milli kynjanna geta endurspeglast í rútínunni.  

Bæði pörin segja sig vera sátt við verkaskiptinguna á heimilinu og er það áhugavert í ljósi 

þess að báðir karlarnir telja að þegar kemur að þátttöku í heimilisstörfum þá halli á konurnar 

og meira lendi því á þeirra herðum. Arnar er þannig sáttur þótt hann telji vel hugsanlegt að 

konan hans sinni meiru en hann. Aðspurður um hvort Einar sé sáttur við verkaskiptinguna 

svarar hann: Já. Ja, ég gæti sennilega verið duglegri við ýmislegt sko... Rannsakandi: Er 

eitthvað sem þú myndir vilja breyta varðandi verkaskiptinguna? Einar: Nei, ég held að þetta 

sé nú bara [hik] ég held að þetta sé bara að virka þokkalega vel. Hún hefur allavega ekki 

látið bera á því að þetta sé að fara í taugarnar á henni. Ef svo er þá hlýtur hún að vera að 

fela það [hlátur]. Kannski öskrar hún í kodda á kvöldin, ég veit það ekki [hlátur]. Þótt þetta sé 

sagt í léttum tón þá má lesa út úr þessu að það virðist því vera á höndum sambýliskonunnar að 

láta vita ef hún er ekki sátt við verkaskiptinguna. Þetta leiðir hugann að því sem Carin 

Holmberg heldur fram um mismunandi valdastöðu karla og kvenna, en hún álítur að vegna 

minni valda konunnar dæmist það á hana að semja um sanngjarnari verkaskiptingu (sjá 

Þorgerður Einarsdóttir, 2004). 

4.3 Útlit heimilisins 

Þegar kemur að útliti heimilisins eru bæði pörin sammála um að þar ríki skýr verkaskipting. 

Konurnar sjá um útlit heimilisins og karlarnir reyna að blanda sér sem minnst í það. Báðum 

pörunum finnst líkleg skýring liggja í meðfæddum mun á kynjunum, þegar kemur að útliti 

heimilisins þá hafi konur þetta einfaldlega meira í sér. Alma telur þannig að það séu engin 

sérstök heimilisstörf sem henta betur konum en körlum nema með þeirri undantekningu að 

hún telur að konur hafi næmara auga fyrir útliti heimilisins og að það sé eitthvað sem er þeim 

líklega meðfætt. Hún segir þannig: ...og ég loka bara augunum ef hann þykist ætla að fara að 

segja mér til um hvernig hlutirnir eiga að vera inni í íbúðinni sko. Hún tekur því ógjarnan á 

móti ráðleggingum kærasta síns varðandi þetta málefni. Elín tekur í sama streng, hún telur að 

konur leggi oft meira upp úr því að gera heimilið „kósý“ á meðan karlarnir séu ekki mikið að 

spá í þannig hluti. Báðir karlarnir eru inni á sömu línu og Einar orðar þetta þannig: það 

kannski hljómar eins og eitthvert áhugaleysi í mér eða eitthvað, en hún er bara miklu 

klárari...hún er yfirleitt búin að sko hengja upp mynd eða gera eitthvað og spyr mig hvað mér 

finnist og ég segi kannski neee, þá skiptir engu máli hvað mér finnst. Þetta verður samt þarna 

því hún er búin að ákveða það. Hún er alltaf löngu búin að ímynda sér þetta og búin að 

framkvæma þetta og henni er alveg sama hvað mér finnst. Ég veit eiginlega ekki af hverju hún 

er stundum að spyrja hvað mér finnist [hlátur]. Út úr þessum orðum Einars má lesa að honum 

finnst hann hafa lítið að segja um fagurfræðilegt útlit heimilisins, þetta er eitthvað sem kona 

hans vill ráða og hefur hugsanlega næmara auga fyrir. Þannig að í stað þess að hafa skoðun á 

málinu virðist hann ákveða að það sé best að halda að sér höndum. 

Ekki er úr vegi að ætla að meiri þrýstingur sé á konur að sinna útliti heimilisins, 

sérstaklega í ljósi þess að ástand og útlit heimilisins er gjarnan fremur tengt konum en körlum 

(Ingólfur V. Gíslason, 2008). Það er því ekki fráleitt að álíta að konur hafi meiri tilhneigingu 

til að leggja meiri áherslu og vinnu í útlit heimilisins. Nordenmark (2004) veltir þannig fyrir 

sér í ljósi þessara krafna hvort konur leggi þá meiri áherslu á að geta sýnt fallegt heimili sitt til 

að fá hrós fyrir. Þetta er þó eitthvað sem ekki var hægt að lesa úr svörum kvennanna tveggja. 

Elín taldi þannig að þetta væri meira komið frá henni sjálfri, hún upplifði engar 

utanaðkomandi kröfur varðandi þetta. Einar maðurinn hennar taldi einnig að þetta með að 

raða, skipuleggja á heimilinu og kaupa hluti til heimilisins væri áhugamál konu sinnar og ekki 

til komið vegna útlitskrafna. Hann virtist þó ekki alveg frá því að utanaðkomandi kröfur 

stýrðu sjálfu útliti heimilisins að einhverju leyti. Hann segir þannig: ...þetta með útlit hlutanna 

sem hún er að fá [sér] gæti kannski verið meira samfélagslegt. Þú veist, kannski eitthvað sem 

vinkonan eða vinkonurnar eða einhver keypti og hana langar í eins eða svipað. 

Útlit heimilisins virðist því vera eitthvað sem kynin leggja mismikla áherslu á. Á meðan 

konurnar spá í útlit heimilisins og virðast hafa gaman af að gera fallegt í kringum sig þá láta 

karlarnir það skýrt í ljós að þeim sé sama um þessa hluti, þeir séu ekki á þeirra sviði. Einar 

segir þannig: Ég er svona nokkuð viss um að ef ég byggi einn þá væri sennilega þessi þarna 

Lazy-boy það eina sem væri inni í húsinu. Það væri kannski sjónvarp, það væri play-station 

tölva, það væri tölvan mín inni í herbergi, rúm og rosalega lítið annað. Þannig lætur Einar 

skýrt í ljós að fyrir hann skipti þessi útlitslegu atriði engu máli, hann leggi meira upp úr 

notagildi hlutanna en fagurfræði. Þetta er í raun í takt við það sem Simone De Beauvoir 

(1989) segir, en hún telur að heimilið hafi mismunandi þýðingu fyrir konur og karla. Konan 

bindur meiri tilfinningar við heimilið og leggur töluvert meira á sig til að gera það heimilislegt 

á meðan heimilið er í huga karlsins fyrst og fremst staðurinn sem hann býr á. Karlinn leggur 

meiri áherslu á þægindi og notagildi en minna upp úr útlitslegum þáttum. Þetta álítur Beauvoir 

að helgist af því að menn skilgreina sjálfan sig frekar í gegnum vinnu sína og hafi því minni 

áhuga á hvernig heimilið líti út. Í ljósi þess að vinnan virðist eiga stóran sess í huga íslenskra 

karlmanna (Þorgerður Einarsdóttir og Gyða Margrét Pétursdóttir, 2004) þá er ekki úr vegi að 

ætla að þetta geti verið á rökum reist. Þess ber þó að geta í þessu sambandi að hvorki Arnar né 

Einar töldu sig forgangsraða vinnu fram yfir heimilislíf og hvorki Alma né Elín töldu 

sambýlismenn sína leggja meiri áherslu á vinnu en fjölskyldu. 

 

4.4 Munurinn á konum og körlum 

Hugmyndin um og áherslan á að kynin séu meira ólík en lík kemur skýrt fram hjá 

viðmælendunum í þessari rannsókn. Þennan kynjamun tengja pörin ýmist eðlishyggju eða 

félagslegri mótun, en skýringar um meðfæddan eðlislægan mun á kynjunum eru þó meira 

áberandi. Bæði pörin leggja áherslu á að þau hafi skýra jafnréttissýn en samtímis eru þau á 

þeirri skoðun að það sé ákveðinn eðlismunur á kynjunum. Þessi afstaða er því í samræmi við 

niðurstöður fyrrnefndrar rannsóknar Kolbeins Stefánssonar (2008) um að Íslendingar séu 

jafnréttissinnaðir á sama tíma og íhaldssöm viðhorf um meðfæddan mun á körlum og konum 

eru enn ríkjandi. Þessi afstaða á þó síst við um Elínu sem tengir muninn á kynjunum frekar 

við uppeldið. Alma er hins vegar þeirrar skoðunar að þótt uppeldið hafi áhrif þá stýri 

meðfæddur eðlismunur kynjanna miklu. Hún segir þannig: Ég hef alltaf litið á það þannig að 

það eigi að vera jafnrétti á milli kynja en það er samt í eðli okkar, eða eðli kynja, að vera 

ólík. Já, [hik] en þegar kemur að áhugamálum og svona þá erum við – yfir heildina litið – 

ólík. Þó það séu til fullt af konum sem hafa áhuga á bílum og karlmönnum sem hafa áhuga á 

snyrtidóti. Þannig telur Alma kynin vera að upplaginu ólík þó svo að það þýði ekki alltaf að 

karlar velji „karlmannlega“ hluti og öfugt. Alma er á því að konur hafi betra auga fyrir 

útlitslegum atriðum og karlmenn séu betri í því að gera við hluti. Þegar hún er innt eftir hvers 

vegna hún telur svo vera svarar hún: Ég held að þetta sé bara meðfætt. Annars er ég 

náttúrulega enginn sérfræðingur í því en [hik] en mér persónulega finnst einhvernvegin eins 

og [hik] já eins og þetta sé bara meðfætt. Sem dæmi um það nefnir hún hvernig 

sambýlismaður hennar virðist að hennar mati hafa meðfædda hæfileika til að gera við hluti: 

Hann einhvernvegin [hik] hann er nú ekki lærður í þessu en samt veit hann einhvernvegin 

bara hvað hann á að gera.  

Arnar og Einar hallast meira að eðlishyggjunni en konurnar. Arnar telur þó að munurinn á 

kynjunum orsakist einnig af félagslegri mótun. Þegar hann er spurður hvers vegna hann telji 

að konur séu almennt betri í öllum heimilisstörfum en karlar svarar hann: [hik] Ég veit það 

eiginlega ekki. Ég held að þetta sé bara út af því þetta hefur alltaf verið svoleiðis að konurnar 

hafi átt að vera heima og karlarnir að vinna. Hér virðist Arnar fremur vísa í að munurinn á 

kynjunum eigi sér orsakir í hefðbundinni verkaskiptingu kynjanna en meðfæddum mun á 

kynjunum. Aðspurður telur hann að munurinn á kynjunum sé að einhverju leyti meðfæddur 

og að einhverju leyti kominn frá uppeldinu þó svo að hann segist hallast meir að því 

fyrrnefnda.  

Einar telur muninn á kynjunum vera meðfæddan. Þegar hann er spurður hverja hann telji 

vera orsökina fyrir því að sambýliskona hans taki oftar frumkvæðið að heimilisstörfunum þá 

svarar hann: Ég veit ekki hvort það er svona í einhverju svona karlmannseðli eða 

kvenmannseðli að þegar er eitthvað svona smá drasl þá fer það meira í taugarnar á henni eða 

eitthvað. Einar tekur þó fram að hann vilji líka hafa snyrtilegt í kringum sig, en smá dót á 

gólfinu eða diskar í vaskinum trufli hann ekki. Þegar kemur að útliti heimilisins er Einar ekki í 

vafa um að það tengist mismunandi eðli kynjanna. Þegar hann er spurður hvaða orsök hann 

telji vera fyrir því að sambýliskona hans leggi meira upp úr útliti heimilisins en hann svarar 

hann: Ég held að þetta sé kynjatengt. Að mjög stóru leyti.[...]mér finnst mest meika sens só far 

alla vega, hérna, þróunarkenningin og bara hellisbúadæmið er svo gott dæmi um, þú veist, að 

það hafi verið hægt að sjá á hellamálverkum að konur voru safnararnir og karlarnir voru 

veiðimenn. Vissulega erum við komin lengra í þróuninni en það er samt ennþá þetta í konum. 

Að vera safnarar og raða hlutum, að gera fínt inni í hellinum og hugsa um börnin og allt það 

á meðan karlarnir hugsa aðeins öðruvísi sko. Við náttúrulega erum ekki af sama kyni og við 

hugsum ekki eins, við erum mismunandi. Þannig virðist sem Einar velkist ekki í vafa um að 

töluverður munur sé á kynjunum og að þann mun megi fyrst og fremst rekja til meðfædds 

kynjamunar. Einar er sammála þeirri skoðun að konur leggja almennt meira upp úr fjölskyldu 

og heimili en karlar gera. Þegar hann er spurður hvers vegna hann telji svo vera virðist hann 

þó ekki jafn skýr í afstöðu sinni og ætla mætti í fyrstu: Ég held að þetta sé meira eðlislægt en 

eitthvað annað út af því að, bara ef ég hugsa um eigin barnæsku og hvernig ég ólst upp og 

hvaða leiki var verið að leika. Á meðan ég vildi sjálfur leika meira með He-Man karlana 

mína, bílana og Lego-ið og það, þá voru frænkur mínar þú veist að reyna að fá mann í 

mömmuleik með dúkkurnar sínar. Þannig að þetta byrjar rosalega snemma, og hvort að það 

sé eitthvað samfélagslegt eða hvort það sé bara eitthvað í eðlinu – ég veit ekki hvort búið er 

að gera rannsóknir á því – og ef þú ferð niður í Toys´R´us dótabúðina og sérð stelpudótið 

versus strákadótið, stelpudótið er pottar og pönnur úr plasti og sópar og eitthvað drasl á 

meðan karladótið, eða strákadótið, er Spiderman og bílar og eitthvað. Maður spyr sig þá: Er 

þetta í eðlinu, er þetta bara meðfætt í okkur eða er bara búið að gera okkur svona? Þannig að 

þó Einar hafi í gegnum allt viðtalið tengt muninn á kynjunum fyrst og fremst við eitthvað sem 

er meðfætt þá er eins og þarna renni á hann tvær grímur. Kannski er hægt að túlka þetta sem 

svo að þó fólk telji kynin vera ólík þá geri það ekki alltaf greinarmun á meðfæddum mun og 

þeim mun sem verður til með félagslegri mótun. Ráðandi hugmynd hjá viðmælendunum er þó 

engu að síður sú að kynin séu meira ólík en lík. Þetta samræmist því vel ríkjandi orðræðu á 

Íslandi sem gjarnan leggur áherslu á muninn á kynjunum ólíkt því sem til dæmis gerist í 

Noregi þar sem meiri áhersla er lögð á það sem er líkt með kynjunum en ólíkt (Þorgerður 

Einarsdóttir og Gyða Margrét Pétursdóttir, 2004).  

 

 

5 Samantekt  
Ummæli viðmælenda í þessari rannsókn bera þess merki að fremur íhaldssamar hugmyndir 

um eðlismun á kynjunum virðast enn lifa góðu lífi. Mismunandi hæfni einstaklinganna á 

mismunandi sviðum var þannig tengd við meðfæddan mun á kynjunum og þar með ólíka 

meðfædda hæfileika. Þannig telja viðmælendur svo dæmi sé tekið að konurnar hafi betra auga 

fyrir útliti heimilisins og því er það hlutverk á þeirra könnu. Verkaskiptingin á heimilinu litast 

einnig af hefðbundinni verkaskiptingu kynjanna sem endurspeglast til dæmis í því að báðar 

konurnar sinna þvottum og karlarnir koma lítið nálægt því. Allir viðmælendur leggja engu að 

síður áherslu á að þeir telja sig jafnréttissinnaða og að jafnrétti ríki á heimilinu.  

Hvorugt paranna hafði samið um verkaskiptinguna á heimilinu og áttu allir viðmælendur 

erfitt með að útskýra hvernig verkaskiptingin hafði orðið til. Verkaskiptingin virðist því vera 

eitthvað sem hefur orðið til án þess að fólk átti sig á hvað stýri henni. Verkaskiptingin felur í 

sér að það er ákveðin rútína á hlutunum og rútínan er mikilvæg svo að allt gangi ákjósanlega 

fyrir sig. Þannig virðist það að hlutirnir gangi snurðulaust fyrir sig sé jafnvel mikilvægara en 

að vera að velta fyrir sér hvort verkaskiptingin sé réttlát og því er réttmæti rútínunnar ekki 

dregið í efa. Athyglisvert er að allir viðmælendur telja sig vera sátta við verkaskiptinguna á 

heimilinu þrátt fyrir að báðir karlarnir telji sambýliskonur sínar sinna heimilinu í meira mæli 

en þeir.  

Konurnar virðast vera í hálfgerðu verkstjórahlutverki á heimilinu þar sem það eru gjarnan 

þær sem ákveða hvað þarf að gera og oft einnig hvernig á að gera hlutina. Það virðist því vera 

á höndum kvennanna að ákveða og stýra því hvenær þarf að sinna störfum eins og tiltekt og 

þrifum. Gjarnan var vísað í muninn á kynjunum sem ástæðuna fyrir því að konurnar taka 

frekar af skarið, að það sé meira í þeirra eðli að vilja hafa fínt í kringum sig.   

 

 

6 Umræður 
Meginmarkmið þessarar rannsóknar var að fá innsýn í hvernig verkaskiptingu á heimilinu er 

háttað hjá ungum pörum og hvernig ung pör skýra þá verkaskiptingu sem er fyrir hendi. Sú 

innsýn var fengin með viðtölum við ungt fólk sem miðlaði upplýsingum og upplifun úr eigin 

reynsluheimi. Einnig voru skoðaðir ýmsir þættir sem geta haft bein áhrif á verkaskiptingu og 

ábyrgð á heimilisstörfum, eins og kynbundinn launamunur og ríkjandi hugmyndafræði í 

samfélaginu. Það sem fyrst vakti athygli rannsakanda var hversu erfitt reyndist að fá 

viðmælendur í þessa rannsókn. Verkaskipting á heimilinu virðist vera mun viðkvæmara 

viðfangsefni en rannsakandi hafði gert sér grein fyrir. Verkskipting á heimilinu tilheyrir 

vissulega einkasviðinu og er því í raun einkamál fólks, ólíkt vinnumarkaðinum sem tilheyrir 

hinu opinbera sviði. Verkaskipting og ábyrgð á heimilinu og aðstæður á vinnumarkaði 

tengjast hins vegar náið og geta haft víxlverkandi áhrif hvort á annað. Þannig geta 

mismunandi aðstæður kynjanna úti á vinnumarkaðinum haft áhrif á verkaskiptinguna á 

heimilinu á sama hátt og ábyrgð á heimilinu getur haft áhrif á möguleika kynjanna á 

vinnumarkaðinum. Það má því kannski segja að ábyrgð á heimilisstörfum tengi saman 

opinbera sviðið og einkalífið því þetta spilar náið saman. Þetta er því þáttur sem er mikilvægt 

að huga að í jafnréttisumræðunni. 

Ein möguleg ástæða fyrir því að erfitt reyndist að fá viðmælendur gæti verið að 

viðfangsefnið sem slíkt getur verið viðkvæmt vegna þess að í löndum þar sem 

jafnréttissjónarmið er ríkjandi er í raun ekki félagslega viðurkennt að jafnrétti ríki ekki á 

heimilinu (Öun, 2013). Togstreita getur því myndast á milli þeirra hugmynda sem fólk hefur 

um jafnrétti kynjanna og hvernig verkaskiptingu á heimilinu er raunverulega háttað (van 

Hooff, 2011). Orðræða samfélagsins er á þann veg að það er gert ráð fyrir að fólk sé 

jafnréttissinnað og þar með ríki jafnrétti á heimilinu. Vegna samfélagslegra aðstæðna getur 

fólk svo lent í því að ná ekki að framfylgja eigin jafnréttishugsjónum þrátt fyrir að ríkur vilji 

sé fyrir hendi. Þar standa of mörg ljón í veginum og því verður málið viðkvæmt að ræða við 

utanaðkomandi aðila. Það er þó erfitt að dæma um hvaða ástæður liggja að baki tregðu til að 

ræða þessi mál. Önnur hugsanleg skýring er einfaldlega tímaskortur.  

Allir viðmælendur í þessari rannsókn lögðu áherslu á kynjajafnrétti og töldu að jafnrétti 

ríkti á heimilinu. Út úr viðtölunum er þó ekki hægt að lesa annað en að ábyrgð á 

heimilisstörfunum sé meira á hendi kvennanna en karlanna auk þess sem verkaskiptingin 

litaðist af hefðbundinni verkaskiptingu kynjanna. Allir viðmælendur töldu sig engu að síður 

sátta við verkaskiptinguna eins og hún leit út og virtust síður vilja hreyfa við henni meðan svo 

var. Jöfn verkaskipting á heimilinu er mikilvæg í því tilliti að hún hefur bein áhrif á ánægju 

fólks með fjölskyldulíf sitt, því jafnari skipting því meiri ánægja (Kolbeinn Stefánsson og 

Þóra Kristín Þórsdóttir, 2010). Málið er þó ekki alveg svo einfalt því að ánægju með 

fjölskyldulíf má einnig tengja við að lítill ágreiningur sé um verkaskiptinguna, því minni 

ágreiningur því meiri ánægja með heimilislífið (Kolbeinn Stefánsson og Þóra Kristín 

Þórsdóttir, 2010). Út frá því má álykta að það sé mikilvægt að sátt ríki um verkaskiptinguna 

burtséð frá því hvort hún telst réttlát. Þetta getur hugsanlega útskýrt áhersluna sem pörin 

leggja á hina hversdagslegu rútínu og lítinn vilja til að breyta henni. Það er í mörg horn að líta 

hjá ungu fólki með börn, vinnudagarnir geta verið langir og því eru þannig atriði kannski látin 

liggja milli hluta.  

Það er engu að síður áhugavert að velta fyrir sér hvers vegna rútína sem enginn veit 

hvernig varð til er látin óhreyfð og hvað það var sem stýrði henni í það far sem hún er. Út frá 

því sem Carin Holmberg segir um ójöfn valdahlutföll í parasamböndum (sjá Þorgerður 

Einarsdóttir, 2004) þá er ekki óhugsandi að rútínan endurspegli einmitt þennan valdaójöfnuð 

að einhverju leyti. Rútínan er látin halda sér og allir virðast sáttir, þrátt fyrir að það halli á 

konurnar. Eins er hægt að láta sér detta í hug að þetta sé dæmi um það sem Gyða Margrét 

Pétursdóttir kallar áru kynjajafnréttis og styðjandi kvenleika (Gyða Margrét Pétursdóttir, 

2012) og talað var um í hluta 2.4. Kannski er það svo að fáir vilja rugga (jafnréttis)bátnum því 

að það felur í sér of mikið átak og raskar ákveðnu jafnvægi sem venjubundin rútína býður upp 

á.  

Athyglisvert er hversu lituð ummæli sumra viðmælenda voru af eðlishyggju. 

Verkaskipting og ólík áhugasvið viðmælenda voru gjarnan skýrð með vísan í ólík eðli 

kynjanna. Þetta er í takt við niðurstöður rannsóknar Kolbeins Stefánssonar (2008) um að 

Íslendingar virðast jafnréttissinnaðir á sama tíma og fremur íhaldssamar hugmyndir um 

eðlismun á kynjunum virðast enn lifa góðu lífi. Það má velta fyrir sér að hve miklu leyti 

þessar ríku eðlishyggjuhugmyndir okkar Íslendinga eru okkur fjötur um fót þegar kemur að 

jafnréttisbaráttu. Værum við lengra á veg komin ef það væri ekki fyrir þessar hugmyndir 

okkar? Eðlishyggjuhugmyndir nútímans eru vissulega á öðrum nótum en þær voru þegar 

kvennabaráttan hófst. Fáir halda því fram í dag að konur séu þess ekki megnugar að vinna 

utan heimilis. Þvert á móti virðumst við telja kynin í raun vera jafn fær að sinna bæði heimili 

og fjölskyldu. Hins vegar virðumst við samkvæmt þessum hugmyndum telja að þó að kynin 

séu jafnfær um að sinna bæði heimili og vinnu, þá kjósi konur frekar að sinna heimilinu í 

meira mæli. Munurinn á hefðbundinni eðlishyggju og ný-eðlishyggju felst því kannski fyrst 

og fremst í því að nú er konum ekki gert að vera inni á heimilinu vegna þess að talið er að 

aðeins þar liggi hæfileikar hennar, heldur virðist nú vera litið á það sem sjálfvalið ef konan 

sinnir heimilinu í meira mæli en karlinn gerir. Þannig er horft fram hjá því hversu ófrjálst 

þetta val kvenna getur í raun verið, því margt spilar inn sem hefur áhrif á ákvarðanirnar. Þar 

má nefna félagslega og menningarlega þætti ásamt meira áþreifanlegum hlutum eins og 

áhrifum ákvarðana á fjárhag fjölskyldunnar. Ekki má heldur gleyma því að þetta meinta 

valfrelsi hefur einnig áhrif á karlmenn. Það er til dæmis ekki víst að margir karlar myndu velja 

að taka styttra fæðingarorlof ef það hefði ekki bein neikvæð áhrif á fjárhag heimilisins. Hér 

virðist því sem við gerum ekki alltaf greinarmun á óskum og vali, það er ekki hægt að ganga 

út frá því að þeir valkostir sem eru í boði séu í samræmi við óskir okkar.  

Eðlishyggjuhugmyndir viðmælenda komu hvað sterkast fram þegar rætt var um útlit 

heimilisins. Konurnar höfðu útlit heimilisins á sínum höndum og voru allir viðmælendur 

sammála um að konurnar hefðu sjálfar valið það fyrirkomulag. Það má samt alveg velta fyrir 

sér hversu sjálfvalið það hlutskipti er, sérstaklega í ljósi þess að útlit og ástand heimilisins er 

gjarnan tengt konum en ekki körlum og því er meiri þrýstingur á konur að sinna því hlutverki 

(Ingólfur V. Gíslason, 2008). Á sama tíma er hægt að láta sér detta í hug að kröfur varðandi 

útlit nútímaheimilisins hafi aukist. Oft er talað um að heimilið eigi að endurspegla 

persónuleika okkar og því eru margir tilbúnir að leggja töluverða vinnu og fjármuni í þann 

þátt. Auglýsingar og umfjöllun í  net- og prentmiðlum miðla gjarnan boðskapnum um hvernig 

heimili fólks eiga að líta út auk þess sem margir sýna sín eigin heimili í gegnum ýmsa 

netmiðla. Í ljósi þess sem rætt var hér að ofan er því ekki úr vegi að ætla að þessar auknu 

útlitskröfur varðandi heimilið hafi meiri áhrif á konur en karla. Annað sem hægt er að velta 

fyrir sér í þessu sambandi er það að útlit heimilisins getur haft misbreiða skírskotun, því 

mörkin milli þess hvenær er verið að tala um almenna „snyrtimennsku“ annars vegar og 

fagurfræðilegt útlit heimilisins hins vegar geta verið óskýr. Að útlit heimilisins sé flokkað sem 

sjálfvalið áhugamál konunnar býður því upp á þá hættu að karlarnir afsali sér ekki einungis 

ábyrgð á fagurfræðilegu útliti heimilisins heldur einnig einhverjum hluta af heimilisstörfunum 

sem snúa að þrifum, tiltekt og því að halda heimilinu almennt snyrtilegu.  

Þótt Íslendingar virðist, af almennri orðræðu að dæma, jafnréttissinnaðir þá getur 

samfélagsgerðin sem slík gert okkur erfitt fyrir að fylgja jafnréttishugsjónum okkar eftir. 

Barnafjölskyldur fá minni stuðning frá hinu opinbera en gengur og gerist á Norðurlöndunum 

(Þóra Kristín Þórsdóttir, 2012 og Guðný Björk Eydal, 2012) og er umrædd umönnunargjá gott 

dæmi um það (Edda Sigurbjörg Ingólfsdóttir, 2013). Auk þess er kynbundinn launamunur 

viðvarandi á íslenskum vinnumarkaði (Velferðarráðuneytið, 2014). Það er því augljóst að 

aðstæður ungra para bjóða ekki alltaf upp á að þau geti valið samkvæmt sínum eigin óskum 

eða viðhorfum. Það má því velta fyrir sér að hve miklu leyti þær eðlishyggjuhugmyndir sem 

fram komu í viðtölunum eigi sér orsakir í viðbrögðum við þessu. Hugsanlegt er að fólk grípi 

til eðlishyggjunnar til að útskýra og réttlæta fyrir sér þá stöðu sem það er í. Eðlishyggjan 

verður þannig einskonar haldreipi til að réttlæta ójafna verkaskiptingu. Þegar við erum knúin 

til að velja einhvern kost sem okkur þykir síðri þá fylgir gjarnan viðhorfsbreyting í kjölfarið 

(Crompton og Harris, 1998). Við aðlögum sem sagt gjarnan viðhorf okkar að þeim kosti sem 

við þurfum að velja. Kannski gerir það okkur betur kleift að sætta okkur við þá stöðu sem við 

erum í. Það má alveg velta því fyrir sér hvort þær eðlishyggjuhugmyndir sem Íslendingar 

virðast hafa eigi sér ekki að einhverju leyti skýringar í þessu. Eðlishyggjuhugmyndir fela í sér 

ákveðna íhaldssemi sem er í mótsögn við það að Íslendingar eru yfirleitt taldir fremur 

frjálslynt fólk.  

Eðlileg viðbrögð við togstreitunni milli jafnréttishugsjóna og raunveruleikans geta falist í 

ýmsum réttlætingum. Það er ekki víst að fólk sé tilbúið að gefa jafnréttissjónarmið upp á 

bátinn þótt því takist ekki ná þeim í sínu persónulega lífi. Réttlætingar eru þá notaðar til þess 

að skýra stöðuna, til þess að skýra af hverju ábyrgð á heimilisstörfum er ekki jafnt deilt. Ef 

við ályktum sem svo að kynin velji að haga verkaskiptingunni á ákveðinn hátt (þótt hún teljist 

ekki endilega réttlát) þá er það ákveðin réttlæting á stöðunni sem við erum í. Það var augljóst 

að viðmælendunum í þessari rannsókn var jafnrétti hugleikið, enda þótt aðstæður þeirra hafi 

hugsanlega ekki boðið upp á að hægt væri að ná fram jafnri ábyrgð á heimilisstörfunum. 

Það er þó einföldun að ætla einungis að horfa til samfélagsgerðarinnar sjálfrar til að skýra 

hvers vegna ábyrgð á heimilisstörfum er ójafnt skipt. Þar hljótum við einnig að þurfa að horfa 

til þeirrar orðræðu sem er í gangi í samfélaginu því hún mótar skoðanir okkar og hugmyndir 

um okkur sjálf (Helga Jónsdóttir, 2013). Í orðræðu samfélagsins er jafnrétti viðtekið norm og 

það hefur áhrif á þá mynd sem við viljum sýna af okkur. Gjarnan er dregin upp sú mynd að 

hér ríki jafnrétti og er auðvelt að styrkja þá mynd með því að vísa í áðurnefndar 

jafnréttismælingar þar sem Ísland hefur hafnað í fyrsta sæti (World Econmic Forum, 2014). Á 

sama tíma er áberandi sú hugmynd að kyn skipti ekki máli því að við erum öll jöfn og höfum 

jafna möguleika. Allt tal um mun á konum og körlum snýst því um frjálst val og fyrst kynin 

virðast velja svona ólíka hluti og raun ber vitni þá hlýtur það að stafa af því að kynin eru í 

grunninn ólík. Eða eins og einn viðmælandinn orðar þetta: „Við erum náttúrulega ekki af 

sama kyni og við hugsum ekki eins, við erum mismunandi“. Orðræða samfélagsins mótar 

okkur og á meðan hún er á þennan veg er ólíklegt að við hættum að dvelja undir áru 

kynjajafnréttis. 

Eðlishyggjuhugmyndir eru ekki vel til þess fallnar að breyta og ýta hlutunum í átt að 

jafnrétti, þvert á móti halda þær fólki á básum hefðarinnar. Á meðan við trúum því að það sé 

meðfæddur eðlismunur á kynjunum sem beini okkur gjarnan inn á vissar fyrirfram ákveðnar 

brautir er að vissu marki búið að draga tennurnar úr baráttunni fyrir jafnrétti kynjanna. Það er 

óraunhæft að reyna að ná fram kynjajafnrétti ef við trúum því að kynin velji og leggi áherslu á 

ólíka hluti því þá er verið að horfa fram hjá ríkjandi valdakerfi í samfélaginu. Á sama hátt er 

ofuráhersla á einstaklinginn þar sem horft er fram hjá kyni ekki heldur til þess fallin að auka 

jafnrétti. Á meðan kynin hafa mismikla ábyrgð á heimilisstörfum og þar með ólíka möguleika 

í samfélaginu þá getum við ekki horft fram hjá því að kyn skiptir máli. Samfélag okkar litast 

af einstaklingshyggju þar sem gjarnan er litið fram hjá kynjabreytunni. Kannski ekki síst 

vegna þess að margir vilja trúa því að við séum komin svo nálægt kynjajafnrétti að við 

þurfum ekki að setja púður í þau mál lengur. Ef ungt fólk telur að jafnrétti kynjanna sé til þess 

að gera náð þá hefur það engar forsendur til að ætla annað en að konur velji það hlutskipti sitt 

að taka meiri ábyrgð á barnauppeldi og heimilisstörfum. Þar með er auðvelt að dæma 

kvennabaráttu og femínisma sem eitthvað öfgakennt, eitthvað sem tilheyri fortíðinni og er í 

raun ekki þörf á lengur.  

Niðurstöður þessarar rannsóknar benda til þess að ábyrgð á heimilisstörfum sé ekki jafnt 

skipt. Sú niðurstaða ætti í sjálfu sér ekki að koma á óvart því fjöldi rannsókna hefur sýnt fram 

á þetta bæði hérlendis og erlendis. Hvað það er sem veldur því að okkur tekst ekki að ná fram 

jafnrétti á heimilinu er alls ekki einfalt að svara því að það eru margir þættir sem þarf að horfa 

til. Það þarf að horfa til ástands á vinnumarkaði, samspils vinnu og heimilis, 

samskiptamynsturs kynjanna, menningarbundinna hugmynda og ríkjandi hugmyndafræði svo 

eitthvað sé nefnt. Að leita orsaka fyrir því að konur virðast oft taka meiri ábyrgð á 

heimilisstörfunum er svolítið eins og að velta fyrir sér hvort kom á undan, eggið eða hænan. 

Annars vegar er hægt að leita orsaka í aðstæðum, samfélagsgerðinni, hvernig hún hlúir að 

heimilunum og hvernig aðstæður á vinnumarkaði hafa áhrif. Hins vegar er hægt að leita 

orsaka hjá okkur sjálfum, í viðhorfum okkar sjálfra og hvernig viðhorfin stýra því vali sem 

við gerum. Niðurstöður þessarar rannsóknar eru ekki til þess fallnar að varpa frekara ljósi á 

það hvar orsakirnar liggja öðru fremur. Þær undirstrika kannski öllu heldur hversu flókið 

orsakasambandið er í þessu samhengi.  

Verkaskipting inni á heimilum er að mati rannsakanda vanmetinn þáttur þegar leitað er 

orsaka þess að konur virðast ekki standa jafnfætis karlmönnum í hinu opinbera lífi. Það er full 

ástæða til þess að fylgjast með og rannsaka þennan þátt því að hann hefur ekki einungis áhrif 

á einkasviðið heldur einnig hið opinbera svið. Þetta á ekki síst við í ljósi vísbendinga um að 

ungt fólk sé hugsanlega minna jafnréttissinnað en verið hefur. Það er þáttur sem þarf að 

fylgjast með og rannsaka; mun þetta til dæmis leiða til þess að konur taki á sig enn meiri 

ábyrgð á heimilisstörfunum hjá þeirri kynslóð sem brátt fer að stofna heimili? Eins þarf að 

vera vakandi fyrir og rannsaka áhrif niðurskurðar í velferðarkerfinu á verkaskiptingu á 

heimilinu. Ekki er úr vegi að ætla að niðurskurður í fæðingarorlofskerfinu komi til með að 

endurspeglast í ójafnari verkaskiptingu á heimilinu, sérstaklega í ljósi þess að rannsóknir hafa 

sýnt fram á að feður sem taka fæðingarorlof með börnum sínum eru líklegri til að taka meiri 

þátt í að sinna heimilinu. Stjórnvöld þurfa því einnig að gera sitt til að stuðla að auknu 

jafnrétti, til dæmis með því að fylgja betur eftir jafnlaunastefnu og eins með því að forðast 

niðurskurð í velferðarkerfinu sem hefur bein áhrif á jafnrétti kynjanna. Ábyrgð á 

heimilisstörfum er í raun ekki einkamál fólks, ekki síst í ljósi þess að þau endurspegla stöðu 

kvenna í samfélaginu. Ef horft er þannig á málin þá er augljóst að það er ekkert hversdagslegt 

við heimilisstörfin, hver sinnir þeim varðar okkur öll.  



 
 

38 
 

Heimildaskrá  
Albertsen,K., Rafnsdóttir, G. L., Grimsmo, A., Tómasson, K. og Kauppinen, K. (2008). 

Workhours and worklife balance. Scandinavian Journal of Work, Environment & 
Health, 34(5), bls. 14-21. 

Andrea Hjálmsdóttir. (2007). Eru þau með jafnréttið í farteskinu? Viðhorf nemenda í 10. bekk 
til jafnréttis kynjanna. Óbirt B.A. ritgerð: Háskólinn á Akureyri: Félagsvísinda- og 
lagadeild. 

Andrea Hjálmsdóttir og Þóroddur Bjarnason. (2008). Og seinna börnin segja: Þetta er einmitt 
sú veröld sem ég vil...? Breytingar á viðhorfum 10. bekkinga til jafnréttismála, 1992-
2006. Uppeldi og menntun, 17. 

Auður Magndís Leiknisdóttir. (2005). Bráðum kemur betri tíð: Um viðhorf til jafnréttismála í 
upphafi 21. aldar. Óbirt B.A. ritgerð: Háskóli Íslands, Félagsvísindadeild. 

Baxter, J. (2000). The Joys and Justice of Housework. Sociology, 34(4), bls. 609-631. 

Baxter, J. (2008). Life Course Transitions and Housework: Marriage, Parenthood, and Time 
on Housework. Journal of Marriage and Family, 70, bls. 259-272. 

Beauvoir, S. (1989). The second sex. New York: Random House 

Bourdieu, P. (2001). Masculine Domination. Cambridge: Polity Press. 

Brinkmann, S. og Kvale, S. (2015). InterViews: Learning the Craft of Qualitative Research 
Interviewing. London: Sage. 

Búið að eyðileggja fæðingarorlofskerfið. (2015, 14. janúar). RÚV. Sótt af 
http://www.ruv.is/frett/buid-ad-eydileggja-faedingarorlofskerfid  

Crompton, R., Brockman, M. og Lyonette, C. (2005). Attitudes, women´s employment and 
the domestic division of labor: a cross-national analysis in two waves. Work, 
employment and society, 19(2), bls. 213-233. 

Crompton, R. og Harris, F. (1998). Explaining Women´s Employment Patterns: Orientation to 
Work Revisited. The British Journal of Sociology 49(1), bls. 118-136. 

Crompton, R. og Lyonette, C. (2005). The new gender essentialism – domestic and family 
´choices´and their relation to attitudes. The British Journal of Sociology, 56(4).  

Edda Sigurbjörg Ingólfsdóttir. (2013). Det löser sig: En studie om hur isländska föräldrar 
överbygger omsorgsgapet mellan föräldraledighet och förskola. Lund: Lunds 
Universitet. 

Erla Björg Gunnarsdóttir. (2015, 14. febrúar). Við mýkjum upp starfsandann. Fréttablaðið, 
bls. 24-26. 

 

http://www.ruv.is/frett/buid-ad-eydileggja-faedingarorlofskerfid


 
 

39 
 

Evertsson, L. og Nyman, C. (2009). If not negotiation, then what? Gender equality and the 
organization of everyday life in Swedish couples. Interpersona 3(1), bls. 33-59. 

 
Forsætisráðuneytið. (2004). Efnahagsleg völd kvenna. Reykjavík: Höfundur 
 
Guðbjörg Linda Rafnsdóttir. (2004). Vinnuumhverfi, líðan og kynferði. Í Irma Erlingsdóttir 

(ritstjóri), Fléttur II: kynjafræði – kortlagningar (bls. 401-418). Reykjavík: 
Rannsóknarstofa í kvenna- og kynjafræðum.  

 
Guðmundur Jónsson. (2004). Hvers kyns velferðarkerfi? Ísland í spegli hinna kvenvænu 

velferðarkerfa á Norðurlöndum. Í Irma Erlingsdóttir (ritstjóri), Fléttur II: kynjafræði – 
kortlagningar (bls. 191-214). Reykjavík: Rannsóknarstofa í kvenna- og kynjafræðum. 

Guðný Björk Eydal. (2012). Fjölskyldur og velferð. Í Guðný Björk Eydal og Stefán Ólafsson 
(ritstjórar), Þróun velferðarinnar 1988-2008 (bls. 47-67). Reykjavík: 
Félagsvísindastofnun Háskóla Íslands. 

Guðný Björk Eydal og Ingólfur V. Gíslason. (2014). Hrunið og fæðingarorlof: Áhrif á 
foreldra og löggjöf. Íslenska þjóðfélagið, 5(2), bls. 77-93. 

Gunnar Karlsson. (2004). Um kvenréttindavilja íslenskra sveitakarla á 19. öld. Í Irma 
Erlingsdóttir (ritstjóri), Fléttur II: kynjafræði – kortlagningar (bls. 127-147). Reykjavík: 
Rannsóknarstofa í kvenna- og kynjafræðum. 

Gyða Margrét Pétursdóttir. (2012). Styðjandi og mengandi kvenleiki innan áru kynjajafnréttis. 
Íslenska þjóðfélagið, 3, bls. 5-18. 

Hagstofa Íslands. (2011). Feður taka færri daga í fæðingarorlof. Sótt af 
http://www.hagstofa.is/Pages/95?NewsID=6121 

Hagstofa Íslands. (2013). Regluleg laun fullvinnandi launamanna voru 402 þúsund krónur á 
mánuði 2012. Sótt af http://hagstofa.is/Pages/95?NewsID=9946 

Hagstofa Íslands. (2015). Laun, tekjur og vinnumarkaður: Vinnumarkaður á 4. ársfjórðungi 
2014. Sótt af https://hagstofa.is/lisalib/getfile.aspx?ItemID=17371 

Hakim, C. (1996). The Sexual Division of Labour and Women´s Heterogeneity. The British 
Journal of Sociology, 47(1), 178-188. 

Halla Harðardóttir. (2015, 14. febrúar). Konur mýkja upp kirkjuna. Fréttatíminn, bls. 26-28.  
 
Helga Jónsdóttir. (2013). Viðtöl í eigindlegum og megindlegum rannsóknum. Í Sigríður 

Halldórsdóttir (ritstjóri), Handbók um aðferðafræði rannsókna (bls. 137-154). Akureyri: 
Háskólinn á Akureyri. 

Hirdman, Y. (2001). Genus: Om det stabilas föränderliga former. Lund: Wallin & Dalholm 
Boktryckeri.  

 

http://www.hagstofa.is/Pages/95?NewsID=6121
http://hagstofa.is/Pages/95?NewsID=9946
https://hagstofa.is/lisalib/getfile.aspx?ItemID=17371


 
 

40 
 

Ingólfur V. Gíslason. (2008). „You are regarded as weird if you don´t use the paternity leave“. 
Í Guðný Eydal og Ingólfur V. Gíslason (ritstjórar), Equal Rights to Earn and Care (bls. 
87-109). Reykjavík: Félagsvísindastofnun Háskóla Íslands. 

 
Ingólfur V. Gíslason. (2010). Introduction. Í Ingólfur V. Gíslason og Guðný Björk Eydal 

(ritstjórar), Parental leave, childcare and gender equality in the Nordic countries (bls. 
11-61). Copenhagen: Nordic Council of Ministers. 

 
Íslensk orðabók. (e.d.). Sótt af https://snara.is/ 
 
Jafnréttisstofa, Hagstofa Íslands og velferðarráðuneytið. (2013). Konur og karlar á Íslandi 

2013. Sótt af http://www.hagstofa.is/lisalib/getfile.aspx?itemid=14942 

Kolbeinn H. Stefánsson. (2008a). Kynhlutverk: Viðhorf til kynbundinnar verkaskiptingar. 
Reykjavík: Félagsvísindastofnun Háskóla Íslands. 

Kolbeinn H. Stefánsson. (2008b). Samspil vinnu og heimilis: Álag og árekstrar. Reykjavík: 
Félagsvísindastofnun Háskóla Íslands. 

Kolbeinn H. Stefánsson. (2012). Umfang vinnunnar í lífi Íslendinga, 1991-2008. Í Guðný 
Björk Eydal og Stefán Ólafsson (ritstjórar), Þróun velferðarinnar 1988-2008 (bls. 89-
105). Reykjavík: Félagsvísindastofnun Háskóla Íslands. 

Kolbeinn Stefánsson og Þóra Kristín Þórsdóttir. (2010). Ánægja með fjölskyldulíf á Íslandi í 
kjölfar bankahruns. Í Gunnar Þór Jóhannesson og Helga Björnsdóttir (ritstjórar), 
Rannsóknir í félagsvísindum XI: Erindi flutt á ráðstefnu í október 2010  (bls.174-184). 
Reykjavík: Félagsvísindastofnun Háskóla Íslands. 

Lachance-Grzela, M. og Bouchard, G. (2010). Why do Women Do the Lion´s Share of 
Houswork? A Decade of Research. Sex Roles, 63, bls. 767-780. 

Lög um fæðingar- og foreldraorlof nr. 95/2000. 

Mead, M. (1963). Sex and temperament in three primitive societies. Portland: Harper Collins 

Nordenmark, M. (2004). Arbetsliv, familjeliv och kön. Umeå: Boréa Bokförlag. 

Nordenmark, M. og Nyman, C. (2003). Fair or Unfair? Perceived Fairness of Household 
Division of Labour and Gender Equality among Women and Men. The Swedish Case. 
The European Journal of Women´s Studies, 10(2), bls. 181-209. 

Ragnheiður G. Eyjólfsdóttir. (2013). Samræming fjölskyldulífs og atvinnu: Hvernig gengur 
starfsfólki á íslenskum vinnumarkaði að samræma fjölskyldulíf og atvinnu. Reykjavík: 
Háskólinn í Reykjavík. 

Seidman, I. (1997). Interviewing as Qualitative Research: A Guide for Researchers in 
Education and the Social Sciences. New York: Teacher College Press. 

https://snara.is/
http://www.hagstofa.is/lisalib/getfile.aspx?itemid=14942


 
 

41 
 

Sigríður Halldórsdóttir. (2013a). Inngangur að aðferðafræði. Í Sigríður Halldórsdóttir 
(ritstjóri), Handbók um aðferðafræði rannsókna (bls. 17-37). Akureyri: Háskólinn á 
Akureyri. 

Sigríður Halldórsdóttir. (2013b). Yfirlit yfir eigindlegar rannsóknaraðferðir. Í Sigríður 
Halldórsdóttir (ritstjóri), Handbók um aðferðafræði rannsókna (bls. 239-250). Akureyri: 
Háskólinn á Akureyri. 

Sigrún Júlíusdóttir. (1997). Fjölskyldulíf, tryggðarbönd, kvaðir og réttlæti. Í Jón Á. 
Kalmansson, Magnús D. Baldursson og Sigríður Þorgeirsdóttir (ritstjórar), Fjölskyldan 
og réttlætið (bls. 171-191). Reykjavík: Siðfræðistofnun 

Sigríður Matthíasdóttir. (2004). Kvennahreyfing millistríðsáranna og átökin um hlutverk 
innan þjóðríkisins. Í Irma Erlingsdóttir (ritstjóri), Fléttur II: kynjafræði – kortlagningar 
(bls. 103-109). Reykjavík: Rannsóknarstofa í kvenna- og kynjafræðum. 

Sigríður Þorgeirsdóttir. (2002). Hverjar eru hugmyndir Platons um eðli og hlutverk karla og 
kvenna? Vísindavefurinn. Sótt af http://www.visindavefur.is/svar.php?id=2974 

Sigríður Þorgeirsdóttir og Kristín Björnsdóttir. (2004). Velferðarþjónusta á tímamótum. 
Siðfræðilegar hugleiðingar um mörkin milli ábyrgðar einstaklinga og hins opinbera í 
umönnun sjúkra á heimilum. Í Irma Erlingsdóttir (ritstjóri), Fléttur II: kynjafræði – 
kortlagningar (bls. 273-291). Reykjavík: Rannsóknarstofa í kvenna- og kynjafræðum. 

Sigurlína Davíðsdóttir. (2013). Eigindlegar og megindlegar rannsóknaraðferðir? Í Sigríður 
Halldórsdóttir (ritstjóri), Handbók í aðferðafræði rannsókna (bls. 229-238). Akureyri: 
Háskólinn á Akureyri. 

Stevens, D., Kiger, G. og Riley, J. P. (2001). Working Hard and Hardly Working: Domestic 
Labor and Marital Satisfaction Among Dual-Earner Couples. Journal of Marriage and 
Family, 63, bls. 514-526. 

Strandh, M. og Nordenmark, M. (2006). The interference of paid work with household 
demands in different social policy context: percieved work-household conflict in 
Sweden, the UK, the Netherlands, Hugrary, and the Czech Republic. The British 
Journal of Sociology, (57)4. 

Van Hooff, J. H. (2011). Rationalising inequality: heterosexual couples´ explanation and 
justifications for the division of housework along traditionally gendered lines. Journal 
of Gender Studies, (20)1, bls. 19-30. 

Velferðarráðuneytið. (2013). Samræming fjölskyldu- og atvinnulífs: Greinargerð vinnuhóps 
um samræmingu fjölskyldu- og atvinnulífs. Sótt af 
http://www.velferdarraduneyti.is/media/Rit_2013/Samraeming-fjolskyldu--og-
atvinnulifs-lokaskjal.pdf 

Velferðarráðuneytið. (2014). Aðgerðahópur um launajafnrétti á vinnumarkaði: Vinnu og 
áfangaskýrsla 2013. Sótt af http://www.velferdarraduneyti.is/media/rit-og-skyrslur-
2014/Adgerdahopur_vinnuskyrsla_LOKA300114.pdf 

http://www.visindavefur.is/svar.php?id=2974
http://www.velferdarraduneyti.is/media/Rit_2013/Samraeming-fjolskyldu--og-atvinnulifs-lokaskjal.pdf
http://www.velferdarraduneyti.is/media/Rit_2013/Samraeming-fjolskyldu--og-atvinnulifs-lokaskjal.pdf
http://www.velferdarraduneyti.is/media/rit-og-skyrslur-2014/Adgerdahopur_vinnuskyrsla_LOKA300114.pdf
http://www.velferdarraduneyti.is/media/rit-og-skyrslur-2014/Adgerdahopur_vinnuskyrsla_LOKA300114.pdf


 
 

42 
 

World Economic Forum. (2014). Rankings. Sótt af http://reports.weforum.org/global-gender-
gap-report-2014/rankings/ 

Þorgerður Einarsdóttir. (2000). Einkalífið – hinn gleymdi vígvöllur kvennabaráttunnar. 
Bryddingar. Reykjavík: Félagsvísindastofnun Háskóla Íslands. 

Þorgerður Einarsdóttir. (2004). Hið vísindalega er pólitískt: Femínismi sem fræðikenning 
andófs og breytinga. Í Þóroddur Bjarnason og Helgi Gunnlaugsson (ritstjórar), Íslensk 
félagsfræði: landnám alþjóðlegrar fræðigreinar (bls. 200-225). Reykjavík: 
Háskólaútgáfan.  

Þorgerður Einarsdóttir og Gyða Margrét Pétursdóttir. (2004). „Þetta liggur einhvern veginn 
betur fyrir henni“. Feður, börn og fæðingarorlof á Íslandi og í Noregi. Í Úlfar Hauksson 
(ritstjóri), Rannsóknir í félagsvísindum V: Erindi flutt á ráðstefnu í október 2004 (bls. 
287-302). Reykjavík: Félagsvísindastofnun Háskóla Íslands. 

Þorgerður Einarsdóttir og Kristjana Stella Blöndal. (2004). Kynbundinn launamunur: 
Umræðan um skýrðan og óútskýrðan launamun kynja í gagnrýnu ljósi. Í Irma 
Erlingsdóttir (ritstjóri), Fléttur II: kynjafræði – kortlagningar (bls. 247-271). Reykjavík: 
Rannsóknarstofa í kvenna- og kynjafræðum. 

Þóra Kristín Þórsdóttir. (2012). Vinna og heimilislíf. Í Guðný Björk Eydal og Stefán Ólafsson 
(ritstjórar), Þróun velferðarinnar 1988-2008 (bls. 301-321). Reykjavík: 
Félagsvísindastofnun Háskóla Íslands. 

Þóra Kristín Þórsdóttir. (2015). Samspil heimilis og vinnu meðal íslenskra hjóna.  Fyrirlestur 
haldinn á ráðstefnunni „Er tími til að njóta lífsins? Samræming fjölskyldu- og 
atvinnulífsins“ haldinn á Grand Hótel Reykjavík 9. mars.  

Þóroddur Bjarnason og Andrea Hjálmsdóttir. (2008). Egalitarian attitudes towards the 
division of household labor among adolescents in Iceland. Sex Roles, 59, 49-60. 

Öun, I. (2013). Is it Fair to Share? Perceptions of Fairness in the Division of Housework 
Among Couples in 22 Countries. Social Justice Research 26, bls. 400-421 

  

http://reports.weforum.org/global-gender-gap-report-2014/rankings/
http://reports.weforum.org/global-gender-gap-report-2014/rankings/


 
 

43 
 

Viðaukar 
Viðtalsspurningar 
 
Bakgrunnsspurningar: 

• Hversu gamall/gömul ertu? 
• Hversu lengi hefur þú og sambýliskona/sambýlismaður þinn búið saman? 
• Eigið þið barn/börn? Á hvaða aldri eru þau? 
• Ert þú í fullri vinnu/námi?  

 
Um heimilisstörfin 

1. Hvernig skilur þú orðið heimilisstarf? Hvað finnst þér falla undir heimilisstörf? (þrif á 
bíl? Umönnun barna? Viðhald innan/utanhúss? Hjálp við heimanám? O.sv. frv.) 
 

2. Hvernig skiptið þið á milli ykkar heimilisstörfunum? Eru einhver heimilisstörf sem þú 
sinnir eingöngu og ekki sambýlismaður/sambýliskona þín? Eru einhver heimilisstörf 
sem sambýlismaður/sambýliskona þín sinnir eingöngu? Hvaða heimilisstörfum sinnið 
þið sameiginlega? 

a. Er eitthvað sem þú treystir þér síður til að gera/kannt ekki á/villt sleppa við? Ef 
svo er, hvers vegna? 

b. Tekur annað hvort ykkar oftar frumkvæði að því að sinna heimilisstörfunum og 
koma auga á hvað sem þarf að gera? Ef svo er, hvers vegna heldur þú að svo 
sé? (mismunandi „skítaþröskuldur“ / skoðanir á útliti heimilisins?) 

c. Tekur annað ykkar meiri ábyrgð á fjármálunum? Ef svo er, hvort ykkar gerir 
það? Hvers vegna? 
 

3. Hvernig varð þessi verkaskipting til? / Sömduð þið um verkaskiptinguna?  
a. Ef svo er, hvað var það sem stýrði því og hvernig komust þið að þessari 

niðurstöðu? 
 

4. Ert þú sáttur við hvernig verkaskiptingunni er háttað ykkar á milli?  
a. Ef ekki, hverju myndir þú vilja breyta? 

 
5. Er verkaskiptingin á heimilinu svipuð og þú hélst og hún yrði áður en þið hófuð 

sambúð?  
a. Breyttist verkaskiptingin eftir að barnið/börnin komu til sögunnar? 

 
6. Ef þú hefðir möguleika á að minnka við þig vinnu til að geta sinnt heimili og 

fjölskyldu betur, myndir þú gera það? (Þ.e. horft fram hjá efnahagslegum afleiðingum 
þess að minnka við sig vinnu) 

 
7. Þegar þú ert inni á heimilinu, finnst þér þú fá nægan tíma fyrir sjálfan þig? ( Til að 

sinna eigin hugðarefnum?) 

8. Er að þínu viti einhver viss heimilisstörf sem henta betur konum? En körlum? Ef svo 
er, hvers vegna telurðu svo vera? 
 

9. Samkvæmt íslenskri rannsókn sem gerð var árið 2008 þá telja margir Íslendingar að 
kynin séu í eðli sínu ólík. Þetta lýsir sér meðal annars í þeirri skoðun að konur leggi 
almennt meira upp úr fjölskyldu og heimili en karlar geri. Ertu sammála þessu?   
 

10. (Er eitthvað sem þú vilt bæta við?) 

